
ዐውል 2.00 ነቅፈሳምነይት ሰነት ዕልብ 18 አርቡዕ 20 ማዮ 2015   

እብ መናሰበት 24ይት ሰነት ዒድ ሕርየት፡ እት ዮም 14 ማዮ 

እት ሰዋትር ሮረ-መንሰዕ ሽዕለት ሕርየት ትወለዐት።

እግለ ምን መዲነት ከረን ለትበገሰት ሽዕለት ሕርየት፡ ድፋዓት 

ሮረ-መንሰዕ ሐቆለ በጽሐት፡ ሓክም አቅሊም ዐንሰበ አሰይድ ዐሊ 

መሕሙድ ወለዐየ።

እተ መናሰበት፡ ስካን እዳረት ደዋይሕ መዛባጥ እግል ጋሻሆም 

ሐቆለ ሐረበው፡ እተ ሰዋትር እንዴ ተዐስከረው ለተሓረበው ወለ 

አትሓረበው መሔርበት እተ ድፋዓት ሸርሕ ሀበው።

መስኡለት ኣሳር ወዓዳት አቅሊም ዐንሰበ አሰይደ ዜይነብ 

ዑመር፡ ሸዐብ ወሕኩመት ኤረትርየ በራምጅ ዐማር እግል 

ልሰርግሎ ከድሞ ክም ህለው እት ሸርሕ፡ ሰዋልፍነ አተላላዩ እግል 

አድመኖት ሸባባት ክም ሬፍዐት አማነት ሽዕለት ሕርየት እንዴ 

ጾረው እት አካን ስሙድ ክም አብጸሐወ ሐበረት።

ሙሽተርከት እብ ተረቶም፡ እት ዒድ ሕርየት እት አካን 

ፍርስነት ምን በጽሐው ሐበን ክም ልትሰመዖም እት ሸረሖ፡ ታሪክ 

ዝያድ እግል ልትቀረእ ወልትዘከር ሕድ ለሸብህ በራምጅ እብ 

ትሉሉይ እግል ልትረተብ ትወሰው።

ሮረ-መንሰዕ፡ ሽዕለት 
ሕርየት ትትወለዕ

መትጻባጥ ለህጃት ትግራይት 
እት ቀበቱ ወምስል ብዕድ ሀገጊት 
ለወድሕ ክታብ እት ዮም 14 ማዮ 
2015 እት ሆቴል እምባ-ሶይረ 
ትደሕረ።

እት ዓደትለ መድሐራት፡ 
መዳልያይ ናይለ ክታብ ዶ/ር 
ሳልሕ መሕሙድ እተ አስመዐየ 
ከሊመት፡ ለክታብ ናይ ደክቶረ 
ደረጀት ድራሰቱ እት ጃመዐት 
በርሊን-ጀርመን እግል ለአትምም 
ለአዳለዩ ክታብ ሕፍዝ ክምቱ እት 
ሸርሕ፡ ለትፈናተ ለህጃት ትግራይት 
ለታይን ወምስል ብዕድ ሀገጊት 
ለቡቱ መትጻባጥ ለለአርኤ ሰበት 
ቱ፡ እት ዐቦት ትግራይት ተረት 
ዛይደት እግል ተሀሌ እሉ ለቡተ 
ሰእየት ሸርሐ።

እንዴ አትለ ዶ/ር ሳልሕ፡ 
ለክታብ አስክ እለ እብ ገበይ ሸበከት 
ሐብሬ ሌጠ እግል ዝቤ ቃርብ ክም 
ህለ እት ሸርሕ፡ እት ሙስተቅበል 
እት ቀበት ዐድ ለህለው መዋጥኒን 

እግል ልትነፈዖ እቡ እብ ዐዉል 
ራትዕ እት ዕዳገ እግል ልትዘቤ 
መንገአት ክም ትትባሰር እሉ 
ሐበረ።

እተ መናሰበት ለትቀደመ ኣራእ፡ 
ለክታብ እት ትግራይት ልትርኤ 
ለዐለ ሐት-ሐቴ ጌጋ እግል ለዐግል፡ 
ቀደም እለ ለኢትነፈዕነ እቡ 
ናይ አስል አግቡይ መትነፈዖት፡ 

ለህጃት ትግራይት ለበሐሰ ክታብ 
ትደሐረ 

ክምሰልሁመ ትግራይት ምስል 
ብዕድ ሀገጊት ለባተ ዕላቀት እት 
ወደሖት ወእግለ ግረ እለ ለገብእ 
ሕፍዝ ሴድያይ ክምቱ አፍሀመ።

ለክታብ፡ እት በርሊን መትዐጃብ 
ክም ረክበ ምን መዳልያዩ ለትረከበት 
ሐብሬ ተአፍህም።

15 ማዩ ወጠንያይት አምዕል ሸትል 
“ጅህድ ትሩድ እግል ፊራሮ ሸትል” 
እት ሐንቴለ ትብል ስቅራት ዉቁላም 
ሰብ-ሰልጠት ሕኩመት ወጀብሀት፡ 
ቃደት ዴሽ፡ ሜርሐት ደያናት ወምን 
ኩሉ አቃሊም ለትወከለው ዕዙማም 
እተ ሐድረው እተ መናሰበት እት 
አስመረ ሐረት ኤክስፖ እብ ለትፈናተ 
በራምጅ ትፈቀደት።

ወዚር ሐርስ አሰይድ አረፋይኔ 
በርሄ እተ አስመዐየ ከሊመት መክሰቲ፡ 
እትለ እተ ህሌነ መርሐለት እብ ሰበብ 
ኢሀለዮት ካፊ በዲል ጣቀት እግል 
አምዕላይ መናበረትነ ለለአትሐዜነ 
ዕጨይ ወፈሐም ቃኑን እበ ሰምሑ 
እግል ንትነፈዕ እቡ ዋጅብ ምንማቱ፡ 
ስዱ ለሐልፈ ሰሪት ዕጨይ ላኪን እብ 

ለገአት ትግበእ ገበይ ክቡት ክም 
ኢኮን እት ወድሕ፡ 

መስኡል በዐል ሰልጠት ዕጨይ 
ወሔዋናት ከደን አሰይድ አብርሀ ገርዘ 
እብ ተረቱ፡ ሕፍዘት ማይ ወትርበት፡ 
ዕጨይ ወሔዋናት ከደን ክም ዓዳት 
እንዴ ሰብቀ፡ ልትርኤ ለህለ ዕርቅነ 
ትርበት፡ ሰሪት ዕጨይ ወሔዋናት 
ከደን፡ ተቅዪር ጀው ወብዕድ ወራት 
እቱ እብ ዛይደት መሻረከት ሸዐብ 
እግል ልትከረዕ እብ መትሰባል እግል 
ንክደም ክም ወጅበነ ሐበረ።

እተ መናሰበት እብ ኽሱስ ሕፍዘት 
ማይ ወትርበት፡ ቀትረ ወሔዋናት 
ከደን ተቃሪር ልትቀደም እት ህለ፡ 

ንቃሽ ትሩድ ገብኣ እቱ። እበ ገአ 
ሕፍዝ ወለ ትዳለ ሽሩጣት መሰል ሰኒ 
ላቶም ሰብ_ዐማር ሙዲርያት፡ መዳርስ፡ 
መአሰሳት ዕባደት፡ ክምሰልሁመ 
መአሰሳት ሕኩመት ወኢናይ 
ሕኩመት ክምሰልሁመ አፍራድ 
ጀዋእዝ ትከበተው።

እዳረት አቅሊም ዐንሰበ ህዬ 
እት ወራታት ሸትል፡ ራዐዮት ቀትረ 
ወሔዋናት ከደን እበ ሰጀለቱ ዐውቴ፡ 
እብ ደረጀት ወጠን ዕዉትት ጃእዘት 
“ዱማ” እንዴ ገአ ጃእዘት ምን 
ወዚር ሐርስ አሰይድ አረፋይኔ በርሄ 
ትከበተት።

15 ማዩ ወጠንያይ አምዕል ሸትል 
ኤረትርየ ዮም ዓመት እግል 9ይ 
ኢነቱ ልትፈቀድ ህለ።

15 ማዮ ወጠኒያይት አምዕል ሸትል 
ትዘከረት

ዐዳለት እጅትማዕየት እግል 

ትትአከድ ገብእ ለህለ ጅህድ፡ 

እተ ሐልፈየ 24 ሰነት ሕርየት፡ 

እት አቅሊም ቅብለት በሐር 

ቀየሕ መትመዳድ መአሰሳት 

ተዕሊም እብ ሐድ 900% 

ዐቦት ክም ሰጀለ፡ መስኡል 

ፈርዕ ዉዛረት ተዕሊም እተ 

አቅሊም አሰይድ ረሺድ 

መሐመድ ዑስማን ሸርሐ።

ምስል ኤሪነ እተ ወደየ 

መቃበለት አሰይድ ረሺድ፡ 

ቀደም ሕርየት መትመዳድ 

መአሰሳት ተዕሊም እት 

ሕዱ’ድ ድዋራት ክም ዐለ፡ 

እትሊ ወክድ እሊ ላኪን ምን 

ደረጀት መአምበት አስክ 2ይት 

ደረጀት ዝያድ 270 መአሰሳት 

ተዕሊም እንዴ ትበነ ክድመት 

ሀይብ ክም ህለ አፍሀመ።

መሻረከት ደረሰ እብ 

ዓመት ናይ አዋልድ አንሳት 

ህዬ እብ ፍንቱይ ፍገሪት 

ሰኔት ትትረከብ ምኑ ክም 

ህሌት፡ መሻረከት አዋልድ 

አንሳት እት ምግባይት ወ2ይት 

ደረጀት እግል አደቀቦት ህዬ 

ጅህድ ሙጅተመዕ እብ ዓመት 

ዋልዴን ህዬ እብ ፍንቱይ 

ሙሁም ክምቱ ወደሐ።

መካሪት አርድ ወሓለት 

ጀው፡ ኢመትከምካም ዐዶታት፡ 

ሪም መዳርስ፡ መጋድዕ 

አፍሱል ተድሪስ ወብዕድ 

ክምሰል መሻክል ለልትሰሜ 

ክምቱ እት ሸርሕ አሰይድ 

ረሺድ፡ እግል አርሀዮቱ እብ 

መቅደረትለ አቅሊም እግል 

ደረሰ እት መዳርስ ዳኽልየት 

እት ልትለአኮ፡ ወሱክ አፍሱል 

እት ልትበኔ ወለ ከርበ መዳርስ 

እት ሰኔ ጅህድ ክም ገአ 

ሐበረ።

እት አቅሊም ቅብለት በሐር 

ቀየሕ እት መጃል ተዕሊም 

ገብእ እበ ህሌት ፊራሮ፡ ቅያስ 

መሻረከት ደረሰ እብ 188%፡ 

ዕልብ ደረሰ ህዬ እብ 449% 

ዐቦት ክም አርአ ስጅል ናይለ 

ፈርዕ ለሐብር።

ቅ/በ/ቀ፡ መአሰሳት 
ተዕሊም እተ ሐልፈየ 24 
ሰነት ሕርየት እብ 900% 
ዐቦት ከም አርአ ትሸረሐ  

ክል አርቡዕ ለትጠ’በዕ ጀሪደት

መዳልያይ። 
መሐመድ እድሪስ መሐመድ

 ናይብ መዳልያይ። 
ኣድም ሳልሕ (አቡሐሪሽ)

ለይ-ኣውት። 
ፋጥና ኣደም

ተለፎን። 121797 
ፋክስ። 127749። ዕ.ሰ.ቡ። 247

ተውዝዕ ጀሪደት።
ተለፎን። 200454
አትአመሮት። 

ተለፎን። 125013። ዕ.ሰ.ቡ። 1284
E-Mail: tigreit@zena.gov.er

ዐማር እብ ስሙድ

ሸዐብ ኤረትርየ እሊ አሌላት 
እሊ እብ ፈረሕ ልትዘራኬ ወዒድ 
ሕርየቱ ነውር ሀለ። “ዐማር እብ 
ስሙድ” እት ሐንቴለ ትብል ስቅራት 
ኩለን አቃሊም ኤረትርየ ወጃልያት 
ኤረትርየ እት ካርጅ እግል ገማል 
24ይ ዒድ ሕርየት ለወድያሁ 
መዳሊት ምን አወላይት ሳምን ናይ 
ወሬሕ ማዮ አንበተ። 

ምን ዮም 15 ማዮ እት አግደ 
ሸዋርዕ፡ ቃዓት ሲነማት ወሄለል 
ሜዳን ሰብተምበር በራምጅ ቀርብ 
ለህለ። እት ዮም 18 ማዩ እት 
ቃዐት ሲነማት ሮመ ወአስመረ 
መዕነት ሕርየት ለሸርሕ ጽበጥ ፈን 
ትቀደመ።

እት ቃዐት ሲነመት አስመረ 
ምነ ቀርበ በርናምጅ፡ ሕርየት እግል 
ትትረከብ ሌጠ እንዴ ኢገብእ፡ 
ሐቆሁ ለህለ ንዳል ለትሸርሕ ድራመ 
ዐለት።

እት ቃዐት ሲነመት ሮመ ህዬ፡ 
እት መደት ንዳል ተሕሪር ለዐለ 
ዐላቀት እጅትማዕየት ናይ ሙናድሊን፡ 
ክምሰልሁመ እንዴ ኢትትአከድ 
ለልትበሀል ቤለ ቤለው ወመደረቱ 
ለትሸርሕ እብ ህግየ ትግራይት፡ 
ክምሰልሁመ እት ሙጅተመዕ 
ለልትርኤ አፍካር ድንጉር ወእግሉ 
እግል ጋበሆቱ ለገአ ንዳል ለትወድሕ 
ድራመ እብ ትግርንየ ትቀደመየ።

ለድራማታት ጠምጠም ለቡ 
ሐልየት እቡ ቀርበየ።

እግለ ዕፌ ታበዖ ለህለው ምን 
ቀበት ዐድ ወኻርጅ ለመጸው 
መተቅብለት እግል ኤሪነ እተ ሀበወ 
ሐብሬ፡ ልትቀደም ለህለ ወራታት 
ፈን ዓዳት ወሰዋልፍ ሙጅተመዕ 
ኤረትርየ ለሸርሕ እት እንቱ ክም 
ረክበዉ ወደሐው።

ምን ከነደ ለመጸው አሰይድ 
ኸሊል ተልኬ ወሻብ ሰላም እዮብ፡ 
ምን ፈርሐት ወለውቀት  ሸዐብ 
ኤረትርየ ክም ፈሩሕ እት ሸረሖ፡ 
ለልትቀደም ህለ ጽበጥ ወለ ህሌት 
ሰላም ወመስኩበት ልእከት ዋድሐት 
ክም ተሓልፍ ሐበረው።

ምን ፍርቀት ዓዳት ግብለት አፍሪቀ 
‘ሳዉንድስ ኦፍ ዳይመንድ’ እተ 
ሀበዉ ረአይ፡ ሸዐብ ኤረትርየ ንኡሹ 

ወ ዐ ቢ ሁ 
እት ሕርየቱ 
ሕ ሽ መ ት 
ክምቡ እግል 
ለኣምሮ ክም 
ቀ ድ ረ ው 
ሸርሐው።

ሳ ም ን 
ቀ ዳ ሚ ት ፡ 
ኩ ለ ን 
አ ቃ ሊ ም 
ምን ረውዳት 
አስክ ካልእ 
ደ ረ ጀ ት 
ሳምን ሕርየት 
ክም ዐየደየ 
ለ በ ጽ ሔ ነ 
ተ ቃ ሪ ር 
ለሐብር።

እ ት 
አ ቅ ሊ ም 
ምግብ ዮም 5 ማዩ ለአንበተ 
በራምጅ ሳምን ሕርየት መዳርስ፡ 
ወጠንየት ወወጠንያይ ሰዋልፍ ለረቤ 
ወለ ለአሰብቅ፡ ክምሰልሁመ ታሪክ 
ፍርስነት ለሸርሕ በራምጅ ናይር 
ትቀደመ እቱ። 

እት ፈሬዕ ዉዛረት ተዕሊም 
አቅሊም ምግብ መስኡል ዓዳት 
ወርያደት መምህር እስቲፋኖስ 
ገብረሀዋርያት፡ ናይ ዮም ዓመት 
ሳምን ሕርየት መዳርስ፡ እት 
መትነዛሙ አትሓያስ ክም ገአ እቱ 
እት ሸርሕ፡ ምን ረውደት አስክ 
2ይት ደረጀት 288 መድረሰት ክም 
አሻረከ ሐበረ።

ደረሳመ፡ ሳምን ሕርየት መዳርስ፡ 
ዓዳት ወሰዋልፍ ሙጅተመዕ እብ 
ገበይ ፈን እግል ልትቀደም ለሰዴ 
ክምቱ እት ሸረሖ፡ እግል ዝያድ 
ወቀይ መንገአት ለለአጠፍሕ ክምቱ 
ወደሐው።

ሳምን ሕርየት መዳርስ፡ መዕነት 
ሕርየት ወምን አጅለ ለትደፈዐ 
ዐዉል ቃሊ ደረሰ እግል ለኣሙሩ 
ለገብእ በርናምጅ ክምቱ ለሸርሐው 
ዋልዴን ሀዬ፡ ለበራምጅ ሐመደዉ።

እት 117 ረውደት፡ 83 መድረሰት 
እብትዳእየት፡ 40 ምግባይ ደረጀት 
ወ27  መዳርስ 2ይት ደረጀት  

ለገብአት ሳምን ሕርየት መዳርስ 
አስክ 19 ማዩ  አተላሌት ።

መዳሊት 
አቃሊም 

እግል ነያረት “ዐማር እብ 
ስሙድ” እት ሐንቴለ ትብል 
ስቅራት ለልትዐየድ 24ይ ዒድ 
ሕርየት፡ ክሉ አቃሊም መዳሊቱ 
እትሙም ክምሰል ህለ፡ ወካይል 
ኤሪነ ሐበረው።

እብ አሳስለ ፋግር ህለ በራምጅ፡ 
ለእብ ደረጀት አቃሊም ለገብእ 
በራምጅ እት አቅሊም ግብለት 
በሐር ቀየሕ ምን ዮም 15 አስክ 
26 ማዩ እት ዐሰብ፡ እት ዐንሰበ 
ዲብ ዮም 20 ማዩ እት ሐጋት፡ 
እት አቅሊም ጋሽ-በርከ እት ዮም 
20 ማዩ እት ባርንቶ፡ እት አቅሊም 
ግብለት እት ዮም 22 ማዩ እት 
መንደፈረ፡ እት ቅብለት በሐር 
ቀየሕ ህዬ እት ዮም 22 ማዩ እት 
ግንደዕ ክም ገብእ ተአመረ።

እተ እብ ደረጀት ወጠን እት 
መዲነት አስመረ ለገብእ በራምጅ 
ህዬ፡ ዝያድ 2 ኣልፍ ደረሳይ፡ ሐድ 
400 ሰብ-ወራት ፈን፡ ክምሰልሁመ 
ሐድ 200 መተልህየት፡ ለስቅራት 
ለሸርሕ ጽበጥ እግል ልቀድሞ 
ዱሉያም ክም ህለው፡ ምን ልጅነት 
ዓያድ ወጠን ለረከብናሀ ሐብሬ 
ተአፍህም።

እምበል እሊ፡ “ሳዉንድስ ኦፍ 
ዳይመንድ” ለትበህለት ናይ ግብለት 
አፍሪቀ ሐሽም ዓዳት፡ እብ ደረጀት 
ዐለም ስሙይ ላቱ ወድ ማሊ ፈናን 
ሐቢብ ኮይቴ፡ ክምሰልሁመ 35 
ነፈር ለትከምክም ናይ ጀርመን 
ፉርቀት ሲንፎንየ እግል ገማለትለ 
ዒድ ዕፌ ክም ቀድሞ ተአመረ።

እሊ ክእነ ዲብ እንቱ እት 
ዮም 17 ማዩ እት ሜዳን ሄለል 
ሰብተምበር ስሙያም ኤረትርዪን 
ፈናኔን ለቀደመዉ ናይ ‘ላይቭ-
ባንድ በርናምጅ እብ ተለፍዝዮን 
ኤርትርየ ዱቅሪ ትጠለቀ።

አፍዐበት፡- 
እግል 3 አምዕል ለአተላሌት 

ሳምን ደረሰ መዳርስ ምግባይ ወ2ይ 
ደረጀት ሙዲርየት አፍዐበት፡ 
መቅደረት ደረሰ ለሸርሕ ለትፈናተ 
በራምጅ ክም ትቀደመ እቱ፡ ወኪል 
ኤሪነ ምነ አካን ሐበረ።

ለሳምን፡ በራምጅ ጅግረ ርያደት 
ወዓዳት፡ ድራመ፡ ወአምር ዓም 
አሸብረቀየ።

ሙዲር መድረሰት ምግባይት 
ወ2ይት ደረጀት አፍዐበት 
ኡስታዝ አሕመድ አብር እተ 
አስመዐየ ከሊመት፡ ደረሰ ታክያት 
ሙጅተመዕ ለገበኦ፡ እት ድራሰቶም 
እንዴ ፈደበው ሙስተቅበሎም 
ለቀርሮ እቡ ዕልም ምን ጠዉሮ 
ክምቱ አፍሀመ።

መስኡል ፈርዕ ዉዛረት ተዕሊም 
እተ ሙዲርየት ኡስታዝ ዐብዱላሂ 
ሳልሕ ወመመቅረሓይ ሽቁል 
ሙዲርየት አፍዐበት አሰይድ ደሴ 
ገብረሚካኤል እብ ተረቶም፡ ዶር 
ወዐቦት ሳምን ደረሰ እበ ኸስስ 
ተውዴሕ ሀበው።

እት ደንጎበ እተ ሳምን ደረሰ 
ለገአ ጅግረ እቱ ለተዐወተው ደረሰ 
ጀዋእዝ ወመትናየቲ ተሀየበው።

ምን መዳሊት ጃልያትነ።-  
ቤርን ወአትላንተ

ኤረትርዪን ስካን መዳይን ቤርን-
ስዊዘርላንድ ወአትላንተ አምሪከ 
24ይ ሰነት ዒድ ሕርየት እብ 
ነያረት ክም ዐየደወ፡ ለበጽሐተነ 
ሐብሬ ተአፍህም።

እት ቤርን እተ ገአ እሕትፋል፡ 
መስኡል ጃልየት ኤረትርዪን 
እተ መዲነት አሰይድ ተኽሌኣብ 
ተወልዴብርሃን እተ አስመዐየ 
ከሊመት፡ ለመናሰበት ዝያድ 
መስኡልየት ሰበት ተአጸዉር፡ 
መዋጥኒን ፈዛዐቶም እንዴ አዜደው 
እግል ዐቦት ወጠን እግል ልክደሞ 
ትወሰ።

ሙሽተርከት እብ ተረቶም 
ሕፍዘት ስያደት ኦሮ ምን 
አውለዊያቶም ክምቱ እት ሸረሖ፡ 

እብ መቅደረት ከርስ ዐቦት ሰጅል 
ለህለ እቅትሳድ ሕርየት ሐበን ክም 
ልትሰመዖም እቡ ሐበረው።

ብዝሓም ኤርትርዪን ለሻረከው 
እቱ ዒድ ሕርየት እት መዲነት 
አትላንታ ህዬ፡ ሸባባት እበ ቀደመዉ 
እግል መዕነት ሕርየት ወዉሕደት 
ሸዐብ ኤርትርየ ለሸርሕ ለትፈናተ 
በራምጅ ለመናሰበት እግሙል ክም 
ዐለ፡ ለረከብናሀ ሐብሬ ተአፍህም።

ፔርዝ፡
እብ መዲነት መልበርን ለአንበተ 

እሕትፋል ዒድ ሕርየት እት 
አውስትራልየ ወኒውዝላንድ፡ እት 
16 ማዩ ዲብ መዲነት ፔርዝ እብ 
ነያረት ክም ተዐየደ ዐላቃት ዓም 
ቁንስል ደውለት ኤረትርየ ሐበረ።

እሊ ክፋል ናይለ እብ 
መጅልስ ጃልያት ኤርትርዪን 
ስካን አውስትራልየ ወኒውዝላንድ 
ለትነዘመ እሕትፋል፡ ዛይደት 
መሻረከት ሸባባት ወአጀኒት 
ክም ትረኤት እቱ፡ ምን ልጅነት 
ናይለ ዓያድ ለትረከበት ሐብሬ 
ተአፍህም።

እብ ስሜት ሸዐብ ወሕኩመት 
ኤረትርየ ልእከት አሰናይ ለአስመዐ 
መስኡል ሽኡን ቁንስልየት ኤረትርየ 
እት አውስትራልየ ወኒውዝላንድ 
አሰይድ ያሲን ዑመር፡ እት ዐድ 
ወኻርጅ ለሀለ ሸዐብ ኤርትርየ ፈድል 
ንዳሉ ወክፋሑ እብ ዉሕደት፡ 
ወጠን ዋይዲባት እንዴ አፍሸለት 
እት መንገአት ሙስተቅበል ባርህ 
ክም ህሌት ሸርሐ።

መስኡል ጃልየት ኤረትርዪን 
እት ምውዳቅ ጸሓይ አውስትራልየ 
አሰይድ ነጋሽ ብርሃን እተ አስመዐየ 
ከሊመት ህዬ፡ ዐድነ ፈድል ሸዐበ 
ስቡል ወማርሒተ ድ’ቅብ እት 
ለትፈናተ መጃላት አሳስ ትሩድ 
ካርየት ክም ህሌት ሐቆለ ሸርሐ፡ 
ሸዐብ እት ሰላምነ ወዐቦትነ እግል 
ለሓፍዝ ወእት ሰርገል በራምጅ 
ዐማር ተረቱ እግል ለአዚድ 
ትፋነ።

አሌላት ዒድ ሕርየት እት ዐድ ወኻርጅ

ዶክቶረት ብርሃነ ሃይሌ እት 
ውዛረት ዓፍየት መስኡለት ፈሬዕ 
ዓፍየት ዓይለት ወሙጅተመዕተ። 
እብ መናሰበት 24ይ ዒድ ሕርየት፡ 
እብ ዕን ዓፍየት አጀኒትነ ሕርየት 
አክል አዪ ደሐን መደት እሎም 
ለሀበናቱ ሐብሬ ዮም ካልኣይ 
ወናይ ደንጎበ ክፈሉ ልተላሌ። 

 ፍንቲት ክድመት ለለሐዙ 
ዓሉቅ፡ እምበል እት እስብዳልየት 
ኦሮተ፡ እት ብዕድ አቃሊም  እግል 
ልርኮበ ቀድሮ?

ዶ/ረት ብርሃነ።- አማንተ ቀደም 
አዜ እግል እሎም መስሎ ዓሉቅ 
ለትበቄዕ ክድመት እት መርከዝየት 
እስብዳልየት ኦሮተ ሌጠ ዐለት። 
አዜ ላኪን እምበል እት ግብለት 
በሐር ቀየሕ ኩለን ለአቃሊም እግል 
ምንተሐት ወሬሕ ለዕምሮም ፍንቲት 
መራዐየት ለልሐዙ አጀኒት ለከድመ 
እስብዳልያት እተ መዳይን ዐባዪ 
ክም ከረ ከረን፡ መንደፈረ፡ ግንደዕ፡ 
ባረንቱ ሀለየ። እሊመ ካፊ ኢኮን፡ 
ምንልውሕድ እተ ናይ ሙጅተመዕ 
እስብዳልያት እለ ክድመት እለ 
እግል ተሀሌ ብእተ። ከለ ክድመት 
እግል ትፍየሕ ወሰብ ምህነት እግል 
ልብዙሕ ለሽቅል ለአተላሌ ሀለ። 

እብ አሳስ ሐብሬ ዶክቶረት 
ብርሃነ ሞት ምንተሐት ሐምስ 
ሰነት ምነ እት ሰነት 1990 ለዐለቶ 
151ምን 1000 እት 50 ምን አልፍ 
ክሪት ሀሌት(እብ 75% ነቅሰት)። እት 
ዓሉቅ (ምን ተሐት ወሬሕ ለዕምሮም) 
ላኪን 28 ምን አልፍ ለዐለት እት 
14 ክሪት ሀሌት(እብ 50% ሌጠ 
ነቅሰት)፡ ለልትሐዜ ሀደፍ አልፍየት 
ኢትበጸሐ።  ሚቱ ለሰበብ?

ዶ/ረት ብርሃነ።- እት ዐድነ ለሐቴ 
ሰበር ጋብአት ለሀሌት መስአለት፡ 
መብዝሐን ወላዳትነ እት ቤተን 
ወልደ ሀለዮተን ቱ። ዐልቀት ሀዬ 
ረቃቅ ወመትነክአት ተ። እተ ኢነት 
ውልደት ገሌ መሽክለት ሳደፈት 
ምንገቢእ ሻፍገት ሰዳይት በዐል 
ምህነት ተሐዜ። እለ ሀዬ እምበል 
እት ዕያደት እት ቤት ኢትረከብ። 
ሀደፍ አልፍየት(Milenium 

Develeopment goal) አስክ 
2015 ዐለ፡ ወእትለ መርሐለት እለ 
ሞት ዓሉቅ እብ ሰር እንቁሳመ ሀሌነ፡ 
ጅህድነ ላኪን ዲቡ ኢበጥር፡ በዲርነ 
ኤታን እፍጉራም ሀሌነ። ኩለን እማት 
እት መአሰሰት ዓፍየት ክም ወልደ 
እግል ኒዴ ዕንዱቃም ሀሌነ። አማንተ፡ 
እት ዕያደት እግል ኢልውለደ ለከረዐን 
ብዙሕ መጋድዕት ሀለ። መካሪት 
ምድር( መካይን ለኢለአትዮ)፡ ሪም 
ምን ዕያዳት፡ ኢረኪብ መዋሰላት፡ 
ወቀሎት ነወል ሌጠ እግል ኖሱ እት 
ዕያደት እግል ኢልውለደ ለከረዐን 
ቱ። ከለአግቡይ አስክ ጠፌሕ እለን 
እግል ንጠልቀን ሰበት ይእንቀድር 
በዲሩ እንቡት ለጸንሐ በርናመጅ 
መጽንሒ ዓመሲ እግል ነአፍይሖቱ።  
እሊ በህለት ዓምሳት አውረሐተ ክም 
ቀርበ ባክ  ዕያደት ተሐድር፡ ዲበ 
እብ ሐኪም እንዴ ወልደት ወዓረፈት፡ 
ጅናሀ እንዴ አክተበት ዐደ ተዐቀብል። 
ለአብያት ክምለ መንበረቱ ወቅድረቱ 
ሸዐብ ነድቆ። መሳርፍ ወብዕድ 
ክዳማት ሀዬ እብ ውዛረት ዓፍየት 
ገቢእ እለን። እሊ በርናመጅ እሊ 
እት አቅሊም ግብለት በሐር ቀየሕ 
አንበተ፡ ወእት አንቀሶት ሞት ዓሉቅ 
ወእማት ሰኒ ሰበት ነፍዐ እት ኩሉ 
ለምን ዕያዳት ረዪም ለሀለ አካናት 
ልትሸቄ እቡ ሀለ። አዜ ሀዬ እንዴ 
በዝሐ እት ኩሉ ለለትሐዝዮ እግል 
ልትመደድ ቱ።

መቅደረት ምኤምረት ዓፍየት 
እግል ትዕቤመ ውዛረት ዓፍየት ምን 
ኤረትርየ ተሐረረት አስክ እለ እት 
ጸገም ሀሌት። ለጸገም ሚ  መስል?

 ዶ/ብርሃነ።- ሰብ ምህነት ዓፍየት 
አርወሕ እግል ለንግፎ ለትሰድዮም 
ምህነት ልትዐለሞ ሀለው። እት 
እስብዳልያት ኩሉ ወቅቶም እት 
ዐመልየት ጅረሕ እግል ዐመሲ 
ወምስል ውላደት ለልትጻበጥ መሻክል 
ዓፍየት ለትከሰአው ሐካይም እግል 
ልትየመሞቱ። ላመ ልትኸረጆ ደካትረ 
እት ውላደት ብጽዐ ዶል ትሳድፍ  

ከአፎ ሻፍገት ራድኢት አውለዶት 
ክም ለሀይቦ እንዴ ተዐለመው ክም 
ፈግሮ ገቢእ ሀለ። ለገብአ እት 
ሐቴ እስብዳልየት ለሀለ ሐኪም 
እብ ዐመልየት እግል ለአውልድ 
ወእት ብቆት ለሀለ ዐልቀት እግል 
ለአነግፍ እንዴ ተዐለመ እት ሽቅል 
ክም ልትፈረር ገቢእ ሀለ። ሰበት 
እሊ ኩለን እት እስብዳልያት ገቢል 
ለሸቁ እለ ሰዳይት እለ እግል ለሀቦቱ። 
ለክዳማት ምን አቃሊም እንዴ ትከረ 
እት ሙዴርያት እግል ልትመደድ 
ኦሮ ስትራቴጂ ዐቢ ክጡጥ ሀለ። 
እብለ ሸቄነ ምንገቢእ እብ ሰበብ ሪም 
ምድር ምን ዕያደት እት ዕያደት አስክ 
ተሐልፍ ሀድፍ ሞት ወምስክነ ክም 
ከረ ፊስቱለ ትገብእ ለዐለት ወላዲት፡ 
ምን ቅሩብ ራድኢት እንዴ ረክበት 
ህተ ወውላደ እግል ልስለሞ ሰበት ቱ 
ሞት ዓሉቅመ ምስለ ክም ትውሕድ 
ሸክ አለቡ። 

ኤረትርየ እበ  ሕ’ዱድ ርዝቀ 
እት አንቀሶት ሞት እማት ወአጀኒት 
ሀደፍ አልፍየት በጽሐቶ፡ ከእብ ከፎ 
እግል ትትዐወት እቡ ቀድረት?

ዶ/ረት ብርሃነ።- ለወዴናሀ 
ፍንቲት ኢሀሌት፡ አፍይሖት ክዳማት 
ዓፍየት እት ኩሉ ባካት ኦሮ ምነ 
ግዴት ዐባይ ለወዳቱ። እት ሰነት 
1990 እት ኩለ ኤረትርየ 16 
እስብዳልየት፡ ሐምስ መርከዝ ዓፍየት 
ወ72 ንቅጠት ዓፍየት(ክሊኒክ) ሌጠ 
ወህቱመ እት ሑድ አካናት ለትከረዐ፡ 
እብ መቅደረት አዳሙ ልግበእ 
ወክድመቱ ሐዋን ዐለ። ዮም ላኪን 
28 እስብዳልየት፡ 58 መርከዝ ዓፍየት 
ወ184 ክሊኒክ ሀለየ። ከእትለን 24 
ሰነት ሕርየት መአሰሳት ዓፍየት 
ምን 200-300% እቡ ዐበ፡ እት 
ኩለ ዐድ ትመደደ፡ ወበቃዐቱ እብ 
ዕጹፋት ዜደት። ሽቅለንመ ዳወዮት 
ሕሙም ሌጠ እንዴ ኢገቢእ፡  ሸዐብ 
ዲብ ለዐልመ ለለሻርካሁ ገብአየ። 
እትረአስእሊ፡ ገቢልነ እብ ዓፍየቱ 
ለትትሀየቡ ሐብሬ እት ምድር 
ኢከርየ። ክታበት ሀለ ዶል ልትበሀል 

ምነ እተ ሀለ መጽእ፡ ብዕድ 
ሽቅል ሀለ ምንገቢእመ 
ብጉስቱ። ውዛረት 
ዓፍየትመ ሀዬ 
በርናመጅ ክም 
ፈግረ እት 
ዐመል ከፎ 
ሀለ፡ ሚ 
መታክል 
ሀለ እንዴ 
ታ በ ዐ ት 
አ ጊ ድ 
ሐ ል 
ትወዴ። 

 ሞት 
እ ማ ት 
ወዓሉቅ ለታቤዕ 
እት ኦሮ ሐይ 
ዐልቀት አው እም 
ሞተት ምንገብእ ሚቱ 
ለሰበብ? ለሐይ ሚ ግድዐት ሀሌት 
እቱ ወእብ ከፎ ልትሳሬ ለትፈትሽ 
ወሐል ለትባስር ጀሀት ሀዬ ሀሌት 
እነ። ጀሜዕ ናይ እሊ ኩሉ ቱ ወራትነ 
ለዐወተ። ሰርገልነ፡ እት ሰነት 2010 
ኖስነ እበ ወዴናሀ ድራሰት ቀየስናሁ፡ 
ወእብ ደረጀት ቃ’ረት ለገብኣመ 
ነቲጀቱ ክምለ ናይነ ጸንሐት። ሞት 
እማት እብ 75% ናቅሰት ሀሌት፡ 
እሊ በህለት እት ሰነት 1990 ምን 
100 አልፍ እማት ለ1700 እብ ሰበብ 
ውላድ መይተ ዐለየ። አዜ ላኪን 
380 ምን ምእት አልፍ ሌጠ መይተ 
ሀለየ። እሊመ ብዙሕቱ፡ ሞት እማት 
ኩሉ ለፈግር እለ ስትራቴጂታት እት 
መዓል ወዐለ ምንገቢእ፡ እት ሐምስ-
ስስ ከሪሀ ለልትቀደርቱ።

እብ በርናመጅ ውልደት ኦሮ 
ምነ እት ደሐን እም ወጅነ ተረቱ 
ዐባይ ላተ ስትራቴጂ ዓፍየት ቱ፡ ዲብ 
ኤረትርየ ሀዬ አክል አዪ ዶር ሀለ 
እሉ?

ዶ/ረት ብርሃነ።- ኦሮ ምነ ሰኒ 
ለኢሸቀ ዓሙድ ደሐን እማት፡ 
ወሊድ እብ በርናመጅቱ። እም 
እብ በርናመጅ እግል ትውለድ 
ከፍንጌ ጅነ ቀዳም ወሓር ፈርግ 
ክልኤ ሰለስ ሰነት ክም ለሀሌ እግል 
ቲዴ ቀድረት ምንገቢእ እብ ሰበብ 
ውላድ ለትመጸአ ሞት ትነቅስ ሌጠ 
እንዴ ኢገብእ፡ እት ዓሉቅ ለትረኤ 
ሞትመ እብ 30% እግል ተሐድ 
ትቀድር።  እግልሚ፡ ጅነ ምን እሙቱ 
ለልትመወን፡ አጊድ ዐምሰት ምንገቢእ 
ለገሮቡ እግል ልትበኔ ለለትሐዝዮ 
መዓድናት ቪታሚናት ወፕሮቲናት 
ክልኢቶም ልትካፎሎ፡ ጅነ ቀዳም 
ለነስአዩ ምነ እንዴ ኢተምም ሓር 
መጺእ ሰበት ሀለ እግል ክልኢቶም 
ለትከፌ ሙነት ኢትከእልል፡ ሰበት 
እሊ ህተ ትድዕፍ ወህቱመ ሙነት 
ካፍየት ሰበት ኢረክብ ገሮቡ ሰኒ 
እንዴ ኢልትበኔ ልትወለድ። ሰለስ 
ሰነት ጸንሐት ምንገቢእ ላኪን ለናቅስ 
ዐለ እንዴ ተመ እግል ክልኢቶም 
ለከፌ ክእልልት ትጸኔሕ ከክልኢቶም 
ሰኑ። ለጅነ መራዐየት እግል ልርከብ፡ 

ደሐን እም ወው’ላደ አውለውየት ናይ አውለውያት 

ውዛረት ዓፍየት
እት ሕቅፍ እሙ እግል ልድፈእ፡ ምን 
ጥብ እሙ እግል ልርዌ ወቅት ሰበት 
ረክብ፡ ለአቀንኦ ወወንኖ ለአለቡ እብ 

ፍቲ ለዐቤ።  
እ ሊ 
መናፌዕ 

እ ሊ 

ላኪን 
ሸ ዐ ብ 

ሰኒ ክም 
ልፍህሞ ዋድያም 

ኢሀሌነ። እትለ ጋሪት እለ ለሀለ ከብቴ 
ሰኒ ድሁርቱ። ወሊድ እብ በርናመጅ 
ክም አውሐዶት አዳም ሰበት ልፍህመ 
ኢልትከበተ። ላኪን ሀደፍነ ሸዐብ 
እግል ነአውሕድ እንዴ ኢገብእ 
እግል ንብዘሕ፡ ጅነ ሕያይ፡ ፋዜዕ 
ወመፍርያይ እግል ልዕቤቱ ለነሐዜ። 
መንፈዐት ወሊድ እብ በርናመጅ ሀዬ 
ህታተ። ከሐቆ እለ አልፍየት እለ 
ስትራቴጅየት እለ እግል ነትሐሶስያቱ፡ 
ዔማት አክባርነ ሀዬ እት ሰርገል እሊ 
ሀደፍ ክም ሰድያነ ዳምናም ሕነ። 

ከእብ ህግየ ሐጫር ሐቆ አልፍየት 
(2015) እት ደሐን ወዐቦት ጅነ እብ 
ተርኪዝ ለገቢእ እቱ ጸገም

1. ክል ዐምሳት እት መአሰሰት 
ዓፍየት እግል ቲለድ

2. ክል ወላዲት እተ እለ ተሐሬ 
መደት እግል ትዕመስ ለሰድየ ወሊድ 
እብ በርናመጅ እግል ትነፈዕ

3. ወሻፍገት ክድመት አውለዶት 
አስክ እብ ዐመልየትመ ትግበእ እት 
ክል ምዴርየት እግል ተሀሌ።

እለን ወዴነ ምንገቢእ ሞት እማት 
ወዓሉቅ እተ ትደሀረት ደረጀቱ እግል 
ልትከሬቱ። 

ዶክቶረት ብርሃነ ለመሕበርነ እብ 
ሐምዴ ትሰረሐቶ። ሰልፍ መሻረከት 
ሸዐብ እት አድመኖት ዓፍየቱ 
ሐመደት። አውለዶት ፈርሐት 
ወፈረጀት ለትርኤ እቱ ምንማቱ 
ክልዶል እት ሸቀላት ለካሬ፡ ምዕልከ 
መጺጸት ወብካይ ለትሰሜዕ እቱ፡ 
ቅሳን ለለአበዴ ሽቅልቱ። እሊ ኩሉ 
እንዴ ከሀለው እብ ሰቢል ሸዐቦም 
እንዴ  ከድመው ሀደፍ አልፍየት 
ለአብጸሐዉነ እት ቅስም ውላደት 
ለከድሞ ሸቃለ ዓፍየት ሀዬ መጦሩ 
ሐምዴ ለስትህሎ ትቤ። ዓፍየት 
እማት ወአጀኒት አውለውየት ምን 
አውለውያት ውዛረት ዓፍየት ሰበት 
ገብአ፡ ሽቅለ ዝያድ እት ተአሰፌ 
ሑ’ረት ወሙስተቅለት ኤረትርየ 
መስከብ ደሐኖም ክም ትገብእ 
አከደት።

ዐማር እብ ስሙድ

ደወ/ክታበት እብ እንሰ እት ልግዕዝ 

ከልሹም መሐመድ

ትርበት ሐቆ ኢህሌት፡ ኩሉ 
ለበቅል ዕጨይ፡ ሰዐር ወእክል አካን 
እተ በቅል አለቡ። ብቅል እት እበነት 
ኢበቅል ወእት ማይ ወዕጨት። እግል 
ልብቀል ገብአ ምን ገብእ፡ እሰልፍ 
ለልአትሐዝዩ ዓምል ጨበል ቱ። 

እት እዲነ ለሀለ ጨበል እብ አሳስ 
ጽበጡ እት ሰለስ እንካፍሉ። ህቱ 
ህዬ፡ ሖጸ፡ ከላት ወሕበር ክልኢቱ 
ሖጸ ወከላት ቶም። ክል ብቀለት 
ህዬ ምን እሊ ለዋፍቀ ወእቱ እንዴ 
በቅለት እተይ ሰኒ ለትሀይብ ጨበል 
ለአትሐዝየ። 

ጨበል ህዬ አግደ፡ እብ ሀወእ 
ወማይ፡ ወእብ ሑድ ህዬ እብ 
መክሉቃት ልትሸርሸር ከልትገሌ። 
ከትርበት እሊ እግል ኢልጅሬ እተ 
ወእንዴ ትረሸደት እተይ ሰኒ እግል 
ተሀበነ፡ መራዐየትነ ተሐዜ። ህቱ 
ህዬ ምን መትገላይ እግል ንዕቀበ 
ወጅበነ። ትርበት ምን መትገላይ 
ወመትሸርሻር እግል ንሕፈዘ ህዬ 
አክ’ረት ወአሽረዐት እንወዴ ዲበ። 
እለ እት እንራዔ ህዬ ማይመ አርድ 
ብዕድ ክም ኢገይስ ወለትርበትነ 
ክም ትሰትዩ ሰበት እንወዴ፡ እሊ 
ወራት እሊ ሕፍዘት ማይ ወትርበት 
እንብሉ።

ሸዐብ ኤረትርየ እተ ቀደም ሕርየት 
ለዐለ አውካድ፡ ማይ ወትርበት እብ 
ለመድ ሸቄ እቱ ለጸንሐ ምንማ ቱ፡ 
ሐቆ ሕርየት እብ ደረጀት ደውለት 
አስክ እት ደገጊት እንዴ ትከረ፡ ሸዐብ 
እት መጃሜዕ ሽቅል እንዴ ትካፈለ 
እብ ኬዋታት ለሸቀ ዲቡ መጃል ቱ። 
ክም ፍገሪቱ ህዬ፡ ምን ክል ኤተረት 
ለልትረከብ እተይ ሐረስቶት ዝላም 
ምን ሳዕዱ፡ እት ዘይድ መጽእ ክም 
ሀለ ወሳይቅ ውዛረት ሐርስ ለአክድ። 
ፈሀም ሐረስቶት እት ሕፍዘት ማይ 
ወትርበትመ እትሊ አውካድ ጎነ እት 
ለሔሰት ደረጀት ቱ ለሀለ።  

ከእሊ መጃል እግል ልወዴሕ 
እግልነ፡ ዲብ ውዛረት ሐርስ በዐል 
መቅደረት ሕፍዘት ማይ ወትርበት 
ላቱ አሰይድ ሚክኤል ብርሃኔ 
ምስሉ እት ተለፍዝዮን ኤረትርየ 
ሳሕፊ አዲብ ዐብዱ እብ ትግርኛ 
ለወደየ መቃበለት ተርጀመተ 1ይ 
ክፋለ እንዴ ተለ እንቀድሙ እኩም፡ 
ቅራአት በኪተት።

ሰኣል፡ እሰልፍ ከልፍየትከ እግል 
ተአስእለነ?

ሚክኤል፡ አነ እት ሰነት 1996 
ዲብ ጃምዐት አስመረ እብ ዕልም 
ሐርስ ወእብ ፍንቱይ መጃል ሕፍዘት 
ማይ ወትርበት እብ ዲግሪ ትደሐርኮ፡ 
ሐቆሀ እት አቅሊም ግብለት ዲብ 
ለትፈናተ ምዴርያትለ አቅሊም 
ክም በዐል መቅደረት ሕፍዘት ማይ 
ወትርበት ሸቄኮ፡ ምን ሰነት 2010 
ወሐር ህዬ ዲብ መክተብ መርከዚ 
ውዛረት ሐርስ እተ መጃልዬ 
እግል እሽቄ መጽአኮ ወዲቡ እሸቄ 
ህሌኮ።እምበልሁመ እት ቀበት 
ዐድ ወካርጅ መቅደረትዬ እግል 
እወቅል ለትፈናተ ኮርሳት ሐጪር 
ከሰብኮ ወእበ መጃልዬ እግል ደረሰ 

ለገብእ ክቱብ ሕፍዘት 
ማይ ወትርበትመ 
እዱሉይ አነ።ምስል 
ሐረስቶት ወውቁላም 
ሰብ መቅደረትመ እት 
ለትፈናተ መጃላት 
እት መሓብር-ጎማት 
እሻርክ ወተእሂል ሀይብ 
ዐልኮ። 

ሰኣል፡ ሕፍዘት ማይ 
ወትርበት ሚ በሀለት 
ቱ?

ሚክኤል፡ ሕፍዘት 
ማይ ወትርበት እንብል 
እት ህሌነ፡ መጃል ፋዬሕ 
ምንማ ቱ፡ እግል እሊ 
አጅያል አዜ ወእግለ 
አሰሮም ለሀለ አጅያል 
ዝሕረት ለትገብእ 
ትርበት ሰኔት ወጀዶት 
ወሸቂ፡ እሊ ህዬ ትርበት 
ሐቆ ይህሌት ሐዮት 
ኢህሌት በሀለት ቱ። 
ትርበት ሐቆ ይህሌት፡ ዕጨይ ይሀለ፡ 
ሔዋናት ይሀለ ወኣደሚ ኢህለ። 
ሰበት እሊ ሕፍዘት ማይ ወትርበት 
አሳስ ኩሉ መጃላት ሐርስ ተ። 
መሰለን፡ እት አድብር ብራቁ አክረት 
እንዴ ወዴከ ሸትል ትሸትል ዲቡ፡ 
እሊ ህዬ መካስብ ብዙሕ ቡ፡ ዕጨይ፡ 
ፍሬታት ወብዕድ ብቅል በቅል 
እቱ ወትርበት ወማይ ልትሐፈዝ። 
እሊ ሐቆ ወዴከ እተይ ትረክብ 
ወእተይ ሐቆ ሀለ አተላላይ ሐያት 
ሀለ ወሔዋን ከደንመ መስከብ ሰኒ 
ሰበት ረክብ በርክት እልከ። እብ 
ዓመት፡ እት መዳንን፡ ግረህ ወኩሉ 
መትሸርሻር ትርበት ለልአፈርህ 
እቱ አማክን ዲቡ ለገብእ ወራታት 
ሕፍዘት ማይ ወትርበት እንብሉ። 
እሊ አሽቃል እሊ ህዬ፡ እግል ሕፍዘት 
ድዋር፡ አረሻድ ትርበት ወአደቃብ 
እተይ ለገብእ ወራት ቱ።

ሰኣል፡ እት ዐድነ ወራታት 
ሕፍዘት ማይ ወትርበት ምን አሳሱ 
ሚ መስል በዲር ልግበእ ወአዜ?

ሚክኤል፡ ወራታት ሕፍዘት 
ማይ ወትርበት እት ዐድነ ስኒን 
ብዙሕ ዋዲ ክም ቱ ልትፈሀመከ። 

ሰበቡ ሐረስቶት ዐድነ እብ ለመድ 
ግርሆም ኖሶም ካርሮ ወዲብ ግርሆም 
ወሓይዝ እንዴ አሽከፈው ለአሰቱ 
ነብረው ወህለው። መሰለን አክረት 
ምን በዲር ለጸንሐ ብስር ሕፍዘት 
ማይ ወትርበት ቱ፡ እት ቀላቅሎታት 
ለገብእ ጀሪፍ እግል ኖሱ ተጃርብ 
ቀዳም ቱ። እብ ቅያስ ኢልሽቀዉመ 
ድኢኮን፡ ሐረስቶት ዐድነ ኩሉ እግል 
ሕፍዘት ማይ ወትርበት ለገብእ 
ወራታት ምን ዘበን ቅዱም ምስሎም 
ለትጠወረ ተጃርብ ብስር ሐርስ ቱ። 
እብ ጥዉር አግቡይ ላኪን እት 
መደት ሕክም ጥልያን ክም መጽአ 
ታሪክ ለሓኬ እግልነ። እሊ በሀለት 
እት መደት ጥልያን እት እስዉ 
መባትክ ምድር አክረት ወአሽረዐት 
ክም ትትነፈዕ ወሸቲል ዕጨይመ 
ምስሎም ክም መጽአ ልትአ’መር።

ሰኣል፡ ለአግቡይ ሕፍዘት ማይ 
ወትርበት ከአፎ ቱ፡ እሰልፍ ማይ ቱ 
ወለትርበት ለእሉ ነሐፍድ?

ሚክኤል፡ አግቡይ ሕፍዘት 
ማይ ወትርበት እት አርበዕ በሰር 

እንካፍሉ። ለሰልፋይ 
ምስል ሐርስ ለገይስ 
በሰር (Agronomic 
M e a s u r e s ) 
ለእንብሉ ቱ። 
እሊ በሀለት እት 
መድሮረይ አማክን 
እብ ስምጥ (ምድዋር) 
እንዴ ሐረስከ ለማይ 
እተ ትርበት ክም 
ልትሰቴ ወክም 
ኢገልየ ትወዴ። 
ብዕድ ህዬ ክለት 
ዘርእ አው በዳዳል 
ዘርእ ለንትነፈዕ እቡ 
ሰበብ ህዬ፡ ለነሐርሱ 
ምድር ትርበቱ 
እግል ትትረሸድ 
ሰዴ። መሰለን፡ 
ገርሀትከ ዮም ዓመት 
ማሼለ አው ጣፍ 
ዛርአ እንዴ ዐልከ፡ 
ሰነት ሓሪት ክም 

ዐተር፡ አደንገል፡ ዐይኒ ዐተር ወዐደስ 
ለመስል አዝረአት ቅርጡጥ ትዘረአ። 
እሊ እግለ ጨበል ናይትሮጅን ክም 
ረክብ ወእግል ዘርእ ሓር ክም ሰኔ 
ሰበት ወዴ፡ ሰኒ ኔፍዓይ በሰር በዳዳል 
ዘርእ እግል ከሱበት ትርበት ቱ። 
እብሊ በሰር እሊ ለትትራዔ ትርበት፡ 
ለትዘልም እተ ዝላም እግል ትስተየ 
ትቀድር - ተ’ክም ወትሰኔ። እምበል 
እሊመ ገልበቦት ትርበት (Mulching) 
ለልትበሀል በሰር ሀለ። እሊ እግለ 
ትርበት ብራቀ እንዴ ገብአት እብ 
ማይ ወውልዋል እግል ኢትትገሌ 
ለገብእ በሰር እት እንቱ፡ ለልአማድድ 
ከእግለ ትርበት ለልአለብስ አዝረአት 
ትዘርእ፡ ዐጋብ ተሐድግ እተ ወእበ 
ሰዐረ ተአዝም ምነ። እሊ አዝረአት 
እሊ እግለ ትርበት ምነ ጌልየተ 
ላቶም ማይ ወሸማል፡ ክምሰልሁመ 
ጭሮርሕ ጸሓይ ገልብበ ወሐሬ ክም 
መሽመሸ ዲባመ ህዬ ሽፍር ገብእ 
እግለ። ወእብሊ ኩሉ ቀምበላለ 
እተይ ዲበ ገርሀት እንዴ አዘምከ 
ምኑ ምን መትሸርሻር ተአድሕነ 
ህሌከ። ምስሉ ለገይስመ ሓበሮት 
ዘርእ (Inter-Cropping) ለልትበሀል 

ትርበት፡ አሳስ ኩለ ብ’ቀለት(1ይ ክፋል)
በሰር ሀለ። እሊ ህዬ እት ዎሮ 
ምውስም፡ ለትፈናተ አዝረአት ክም 
ዕፉን ወጣፍ ምስል እንዴ ዘርአከ፡ 
ለጣፍ ክም ሰዐር ክምክም እንዴ 
ቤለ ምስል በቅል፡ ለዕፉን ህዬ ረዪም 
ወቀጠፍ በላጋታት ሰበት ቡ፡ እግለ 
ደቅብ ዝላም ምን ገብእ ወውልዋል 
ትከሬዕ ወእምበልሁመ መንፈዐት 
ክልኦት እተይ ዘርእ ትረክብ ምኑ። 
እሊ ወብዕድ አብሳር፡ ዲበ አግቡይ 
ሐርስ (Agronomic Measures) 
ልትከምከም።

ለካልኣይ በሰር ሸቲል-ብቀል 
(vegetative Measure) ለልትበሀል 
በሰር ቱ። እሊ በሀለት ሰዐር ወዕጨይ 
ትሸትል። እብሊ አሽትል እሊ ህዬ 
ደቅብ ዝላም ወዘሃይፍ ውልዋል 
እንዴ ከርዐከ እግለ እተ ገርሀትከ 
ዝሩእ ለሀለ እተይ አድሐኖት 
በሀለት ቱ። 

ለሳልሳይ በሰር፡ ናይ ብንየት 
ትሕትየት በሰር (Structural 
measure) ለእንብሉ ቱ። እሊ 
በሀለት እብ ሀንደሰት ሐርስ 
ለልትሸቄ እት ገብእ፡ ሸክል ፈግር 
እሉ ወመባትክ አርዱ ልትሐፈዝ። 
ሐቆሀ እት ሐስያት ወአድብር 
አክል ሚ ለገብእ ቅያስ ለቡ 
ወእብ ሚ ክም ልትሸቄ ለትሐሬ 
እሉ አሽረዐት፡ አክረት ወዘባይር 
እት ትወዴ፡ ትርበት ወማይ እብ 
ሀንደሰት መካሪት ምድር ክም 
ኢትትገሌ ምንከ ወእተይከ ክም 
ዘይድ ትወዴ። 

ለራብዓይ ህዬ እዳረት ምድር 
ቱ፡ እሊ በሰር እሊ፡ “እሊ ምድር 
እሊ እግል እሊ እተይ እሊ 
ልግበእ -እግሉ ሰበት ነፌዕ” 
ትብል እት ህሌካቱ። መሰለን፡ 
ሐቴ አካን እግል መትሸርሻር 
ቅልዕት ሐቆ ገብአት ወእግል 
ሐርስ ለኢትነፌዕ ገብአት ምን 
ገብእ፡ “እግል መሸፈል ንዋይ 
አውመ ቀትረ ትግበእ” እንዴ 
ትቤ፡ መስለሐት ለትሀይበከ እቡ 
መዐ’ለ ዲቡ ተአውዕለ ዲብ 
ህሌከ፡ እዳረት ምድር እንብሉ። 
ብዕደት መሰልመ፡ ንዋይ ዲመ 
ዎሮት ምድር እቱ ሕኔት 
ትሸፍሉ፡ አርድ ሸፉል ወብለዕ 
ትቀያይር እሉ እት ህሌከ፡ እሊመ 
እብ ቀራር ሰበት ገብእ፡ ምስለ 
እዳረት ምድር ለገይስ ጋር ቱ።  

እብለን አርበዕ ገበይ 
ለሀደግናሀን ቱ ሐርስ 
ለትአትሓይስ ወትአሰኔ ከእተይ 
ብዙሕ ክም ለሀይበከ ለትወዴ። 
ኣደሚ ህዬ ምስል ሐርስ ምነ 
ተኣመረ እተ ኢነት እንዴ አንበተ፡ 
ድዋሩ ወሓለት ጀዉ ዲብ ደርስ፡ 
ዲብ ሐርስ የም አለቡ አብሳር 
ቴክኖሎጂ ለአምጸአ። ሕኩመት 
ኤረትርያመ ሐቆ ሕርየት 
ሐረስቶት ዐድነ ለሔሰ አብሳር 
ሐርስ ወዘርእ ወጂብ እት 
ተሀይብ፡ እተዮም ክም በርክት 
ትወዴ ለህሌት። አበርካት እተይ 
ህዬ ፈድል ሕርየት እብ ፍዕል 
ምን ትሸቀ ዲቡ፡ ዮመቴ ክል 
ሐረስታይ እት ካድም ምድሩ 
ወድዋሩ ሐዞቱ ለአገዴ ሀለ።   

አሰይድ ሚክኤል ብርሃኔ

ኣድም ኣቡሐሪሽ

መሓመድ እድሪስ

ለእብ ናይረት ገበይ ዲብ 
ሐረት ጃልየት ኤረትርየ ውላየት 
በሐር ቀየሕ ሱዳን ገብእ ለዐለ 
እጅትማዕ እግል አግመሎት 
ዒድ ሕርየትነ ወመሻረከት ክል 
ሙዋጥን ለተሓበረ እቱ ሰበት ዐለ፡ 
ለዒድ ክምሰለ ርኢስ ናይለ ጃልየት 
አሰይድ ዓንደማርያም ገ/ሚካኤል 
ዒድ ሸዐብ ክምሰልቱ ትፍህም። 
ኣሰይድ ጸሃዬ ተኽላይ ምን 
አንፋር ጃልየት ኤረትርየ ውላየት 
በሐር ቀየሕ ሱዳን፡ እብ ሰበት 
24ይ ዒድ እስትቅላልነ ልትሃጌ 
እት ህለ።- “ እስትቅላልነ እግልነ 
ኤረትርዪን በደለ ለአለቡ ቃሊ 
ናይ ቃልያም፡ እግል ክል ኤርትሪ 
ህዬ አክል ሕድ ለልትበጸሑ ማሌ 
ክምሰል ክሉ ኤረትሪ ለተሓረበ 
እግለ ወዮምመ እት ገለዱ እንዴ 
ሐጠጠ ለዐይዱ ለህለ ቃሊ ዒድ 
ሰበት ገብአ ዮምመ ክምሰላ እት 
ማሌ እበትወቀለት ወገምለት ገበይ 
እግል ነዐይዱ ዱሉያም ህሌነ” 
ቤለ።

እንዴ አትለየ ርኢሰት መሐበር 
ወጠን አዋልድ አንሳት ፈርዕ 
ውላየት በሐር ቀየሕ አሰይደ 
ፍረወይኒ ክብሮም ወምን አንፋር 
ጃልየት አሰይደ ገነት ርእሶም 
እብ ጀሀት ጀሀተን እግል ተረት 
አዋልድ አንሳት ዲብ ዓያድ 
ወጠን ሸረሐ እት ህለየ፡ “ማሌ 
ዲብ ንዳል ሕርየት ልግበእ ወዲብ 
ዐለዮ ዶር አዋልድ አንሳት እት 
ዓያድ ወጠን ውቁል ዐለ ወህለ። 
ለዲብ ወክድ ንዳል ተሕሪር ዲብ 
ፖርት-ሱዳን ወሰዋክን እንዴ 
ገብአየ ዲብ ራዐዮት ምስኩናም 
ሐርብ ወብዕዳም ሙናድሊን 
ውቅል ተረት ለዐለት እለን፡ 
ዮምመ እግለ ናይ ማሌ ወቀየን 

እበትወቀለት ሰርግለ ለህለየ 
አዋልድ አንሳት ተን። ሰበት እሊ 

ለዝያድ 300 ላተን ንዙማት 
እሊ ማሕበር ወእብ ኣላፍ 
ለልትዐለበ ለኢትነዘመየ ዲብ 
ዒድ ሕርየትነ ለለአገድያሁ 
ዶር ኦሮ ሰበት ገብአ፡ 
መሕበር ወጠን አዋልድ 
አንሳት ኤረትርየ ውላየት 
በሐር ወየሕ ህዬ ክምሰል 
ሜርሓይት ጀሀት እንዴ ገብአ 
እግለ ዮም ዓመት ነዐይዱ 
ለህሌነ ዒድ እስትቅላልነ 
ዲብ መዳሊት ትሩድ ህሌነ” 
ቤለየ።

ዲብ ደንጎበ አሰይድ 
ዐንደማርያም ገብረሚካኤል፡ 
“ለእት ክል ሖል ነዐይዱ 
ዒድ ሕርየትነ ምን ደዓም 
እንዴ አምበትነ እግለ ቀደም 
እለ ክሉ ተካሊፉ እብ 
ሰፋረት ኤረትርየ ገብእ 
ለዐለ ኖስነ እበ እለ ብነ 
እግል ነወሮቱ ወአግመሎቱ 

እግል ንትከለፍ እግሉ መስኡልየት 
ምን ረፍዐነ ሐበን ወፋሽ ዛይድ 
ልሰመዐነ። ዲብ እለ ለህለው ሽባን 
ወአአዋልድ አንሳት ህዬ ለአግደ 
መዋልየት ወዔጻት ናይለ ነዐይዱ 
ለህሌነ ዒድነ ሰበት ገብአው እብለ 
መናሰበት እለ እግል ሐምዶም 
እፈቴ። ዮም ዓመት ህዬ ዝያድለ 
ሐልፈ ዓያድነ እግል ነዐዱ 
ዱሉያም ህሌነ” ቤለ።

ጃልየት ኤረትርየ ውላየት 
በሐር ቀየሕ ሱዳን ዲብ ሰነት 
2008 ለተአሰሰት፡ ዲብ ሐንቴሁ 
ብዙሕ አፍረዐት ወመሓብር 
ለከምክም ዲብ ዓያድ ወጠን 
ክምክሰልሁመ እግለ ዲብ ቀበት 
ወጠን ለገብአ ክምሰል ከረ 
ዝክረት ናደው፡ ውቃው፡ ፈንቅል 
ለሻረከ ወሰዳይት ለቀደመ፡ ዮም 
ህዬ ዲብ ዕዛሉ ዎሮ ንኡሽ ፈረዕ 
ዲብ ሰዋክን ወአርበዕ መድረሰት 
ለአሰሰት ጃልየት ኤረትርዪን ተ።

ጃልያት፡ 
ወቀድያት 

ተዕሊም ወዓዳት፦
ዲብ ሐንቴ ሰፋረት ኤረትርየ 

ዲብ ሱዳን ለነሽጥ መክተብ ተዕሊም 
ወዓዳት፡ ለዲብ ሱዳን እብ ሰበብ 
ሕዲነ ሰላዲ ወኣላት እግል ውላዱ 
ለአድርስ ልጀረስ ለዐለ ሸዐብነ፡ 
በክት ተዕሊም እንዴ ትከሰተ 
እሉ፡ አጀኒት ዓዳት ወሰዋልፍ 
መጀተመዖም እግል ለኣምሮ እብ 
ዓዳቶም ወወጠንየቶም እግል 
ልትሐበኖ፡ ዲብ ሐንቴ ዕዛል ጃልያት 
ኤረትርየ እት ሱዳን ለልትራዔ 
ወእብ ሕኩመት ለልትመወል፡ 
ዲብ ውላያት በሐር ቀየሕ ወከሰለ 
ለትከሰተ መዳርስ ለልትሐመድ 
ፍገሪት ሰጁል ክምሰል ህለ፡ ዋልዴን 
ወደረሰ ናይለ መዳርስ ሸረሖ።እሊ 
መዳርስ እሊ ህዬ ፍገሪት ናይለ 
ሕኩመት ኤረትርየ ሸዐበ ዲብለ 
እለ ሀለ ለሀሌ ትወድዩ ለህሌት 
ጸገም ክምቱ ለአፍህም።

ሙዲር ናይለ እብ ብዝሔ 
ደረሳሀ ዲብ አወላይት ደረጀት 
ለትትረተብ ዲብ ፖርት ሱዳን 
‘ዴም-ኣኑር’ ለህሌት መድረሰት 
አልውሕደ አልወጠንየ እስታዝ 
ኣቡበከር መሐመድ ዐሊ ክእነ 
እት ልብል ሸርሕ፦ “ዮም እብ 
ፈድል እሊ እብ ዶል ዶሉ ዲብ 
ሱዳን ወሼዕ ለህለ መዳርስ ዲብ 
ዐለዮ ልትወለዶ ወለዐቡ ለህለው 
ኤረትርዪን አጅያል እብ ሰበት 
ወጠኖም ወሸዕቦም እግል ለኣምሮ 
ወመትነዛሞም እግል ለአደቅቦ 
ክምሰልሁመ ዲብ ወጠኒያይ ቅደይ 
ተረቶም እግል ልወቅሎ ዶር ዛይድ 
ትተልሄ ህሌት። መድረሰትነ ህዬ 
ዝያድ 700 ደረሰ እንዴ ትከበተት 
ዲብ ፈስል አስክ 60 ደረሳይ 
ተአደርስ ለህሌት፡ እት መደት 
ንዳል ኩፈሕ ሙሰለሕ ለተአሰሰት 
እት ገብእ፡ እሊ ህዬ ሕኩመት 
ኤረትርየ ሙዋጥኒነ ዲብለ እለ ሀለ 
ለሀሌ እንዴ ትሼቤቱ ምን ክድመት 
ተዕሊም እግል ኢልትሐረም እንዴ 

ትቤ እብ ታምም ተምዊል 
ሕኩመት ኤረትርየ ልትሰርገል 
ለህለ ወራታት ተዕሊም ቱ። 
እብለ መናሰበት እለ ህዬ 
እግል ሐምደ እፈቴ። እሊ 
አዜ እግል ነዐይዱ ንጠባጠብ 
ለህሌነ ዒድ ሕርየትነ ህዬ 
ደረሰ እለን መዳርስ እግል 
ለአግሙሉ ወልነውሩ ዶሮም 
ዐቢ ክምሰል ገብእ ሸክ 
አለብነ” ቤለ። 

እንዴ አትለ ምን ልጅነት 
ዋልዴን አሰይድ እድሪስ 
መሐመድ ዐሊ “ሕኩመትነ 
መሻክልነ ወመሓግዝነ እንዴ 
ፈሀመት ውላድነ እብ ሕድት 
ደፍዕየት እግል ነአድርስ እብ 
ሰበት ወጠኖም እግል ለኣምሮ 
እሊ ክሱት እግልነ ለህለ በክት 
ተዕሊም ሐል ዐቢ ክምቱ ወአስክ 
እላመ እግል ልጽነሕ ለኢዐለ 
እሉቱ። ዮም ህዬ እሊ ራክባሙ 
ለህሌነ በክት እግልነ ወውላድነ ዐቢ 
ተጠውር ገጽ ቀደም ቱ። ሕነ ህዬ 
ክምሰለ ሕኩመትነ እንዴ ትጻገመት 
መዳርስ ለፈትሐት እግልነ ውላድነ 
እብ ሰበት ወጠኖም ወዓዳቶም እግል 
ንረቤ ለሰዴቱ” ቤለ። 

ዲብለ እትለ ባካት ለህሌት 
ካልኣይት መድረሰት ምን ረውደት 
እንዴ አምበተት ለተአደርስ  
መድረሰት ህዬ እግለ አጀኒት እት 
ለአደርሶ ወነሺድ ወጠን እት ነሽዶ 
ዶል ሰመዖም ዝያደት ትትሐበን። 
ሐቴ ምን መዐልማት ናይለ ረውደት 
መዐልመት ዓፌት መሐመድ 
ጬዋይ ህዬ፡ እሊ ርኩብ ለህለ 
በክት እበአማን እግልነ ኤረትርዪን 
ዝያደት ለለሐብን ወለለአሸንን ቱ 
ትቤ። እምበል እለንመ ምን መዲነት 
ፖርትሱዳን እንዴ ኢትፈግር ዲብ 
ዳርንዒም ሳልሳይት መድረሰት 
ህሌት። ምን ፖርት-ሱዳን እንክር 
ግብለት ምፍጋር ጸሓይ እት መሳፈት 
60 ኪሎሚተር ለህሌት ወዲብ 
ወክድ ንዳል ክምሰል ድጌ ሰውረት 
እንዴ ገብአት ጋራጃት ወመራክዝ 
ሙናድሊን ለዐለ እተ ሰዋክንመ ሐቴ 

ደሀይ ጃልያትነ ወዒድ ሕርየትነ
ናይ ደንጎበ ክፋል

መድረሰት ህሌት። እለ እብ ስሜት 
መድረሰት አልፈጅር ለትትአመር 
ሐድ 180 ደረሰ ተአርድስ ለህሌት 
እትገብእ፡ እግለ መሐገዝለ እትለ 
መዲነት ለህለ ሙዋጥን ተአረትዕ 
ክምሰል ህሌት ሙዲርለ መድረሰት 
እስታዝ መሐመድ ስልሕ ስሌማን 
ሸሬሕ። ህቱ እንዴ አትለ “እሊ 
እብ ሕኩመት ክሱት ለህለ በክት 
ተዕሊም ለልትሐመድ ቱ። እግልሚ 
እሎም ደረሰ እሎም ምነ ረኩቡ በክት 
ተዕሊም ለእብ ዶልዶሉ ለገብእ 
ወጠኒያይ ዓያድናመ ጀህ ወጀላል 
ጋብኣም ህለው። ዮም ዓመትመ 
እግል 24ይ ዒድ እስትቅላልነ 
እግል አግመሎት ወነወሮት ደርሳነ 
ዱሉያም ህለው” ቤለ። 

ሕሴን መሕሙድ ዕሜረ፦ 
ሙሽርፍ መክተብ ተዕሊም ወዓዳት 
ዲብ ውላየት በሐር ቀየሕ ቱ። እብ 
ሰበት እሊ መዳርስ እሊ ወዒድ 
ሕርየትነ ልትሃጌ እት ህለ፡ “እሊ 
መዳርስ እሊ አተላላይ ናይለ ዲብ 
ወክድ ንዳል ዲብ ዐለዮ ልትሀየብ 
ለዐለ ተዕሊም እትገብእ ዮምመ ሐቆ 
ተሕሪር ሸዐብነ ምነ ዲብ ከርስ ዐድ 
ገብእ ለህለ ወራታት ተዕሊም እግል 
ኢልትከረም ወወጠኒያይ ወራታት 
እበ ትወቀለት እግል ለአተላሌ 
እንዴ ትበሀለ እት ሰነት 2013 እሊ 
መዳርስ እሊ ረስሚ ትከሰተ።እብ 
አሳስ እሊ ህዬ ዮም ዲብ ውላየት 
በሐር ቀየሕ 4 ምን ረውደት አስክ 
8ይ ፈስል ለለአደርስ መዳርስ 
ዲብ ፖርትሱዳን ወሰዋክን ህለ 
እግልነ። እሊ ህዬ ኤርትሪ እት ዐድ 
ልግበእ ወእት ካርጅ ሕቁቁ እግል 
ልትራዔ ወዋጅቡ እግል ለአትምም 
እንዴ ትበሀላቱ። እሊ እብ 400 
ደረሰ ለአምበተ ዮም 51 ሙደርስ 
ወዝያድ 1500 ደረሰ ነአድርስ 
ህሌነ።’’ ቤለ። 

እብ ዓመት ዲብ ውላያት 
በሐር ቀየሕ ወከሰለ ሐድ 141 
ሙድርሲን ለብእተን ዝያድ 5000 
ደረሰ ለደርሶ እተን 14 መድረሰት 
ክምሰል ህለየ ተቃሪር መክተብ 
ተዕሊም ወዓዳት ሰፋረት ኤረትርየ 
እት ሱዳን ለሐብር።

እስታዝ ኣቡበከር መሓመድዐሊ

መዐልመት ዓፌት መ/ጨዋይ   

ደረሰ መድረሰት አልዋሕደ (ፖርቲ-ሱዳን)

ኩሉ እተ እለ ሀለ እበ እለ 
ቀድር ጀለ እለ ወጠን፡ እግል 

ተሕሪረ፡  እስትቅላለ፡  ስያደተ 
ወዐማረ ከድመ። ምን ተሐት 
ወጠንየት ላቱ አፍካር እንዴ 
ትቀበረ ፍክረት ወጠን ምንለዐል 
ኩሉ እንዴ ትወቀለት ዮም እት 
ኤረትርየ አፍካር ተሐት ወጠን 
ጽዩእ ወቅቡብ ምን ገብአ፡ ፍክረት 
ምን ጨቢብ እት ፋዬሕ እግል 
ትፍገር ትናደለ። ወጠን እብ ዐዳለት 
እጅትማዕየት እግል ተአሴርርመ 
ቅብላት ጻብኢት ብዝሕት እንዴ 
ሰምደ እብ ሰብር ለናድል ሸዐብ 
ወማርሒቱ ምን ትረከበው ቱ። 
መባጽሑ አክልሕድ ለለአምር 
ገበይ ሐቴ ምንደብኦ ምኑ፡ ገበይ 
ብዕደት እንዴ ቀፍር በጸሐ። 
ሸዐብ ኤረትርየ ወማርሒቱመ 
ንዳል ጀለ ዐዳለት እጅትማዕየት፡ 
ዐማር ወሕሽመት ሰበት ገብአ እት 
ቀበት ሐርብ ለዐምር፡ እት ከብድ 
ሰረፋሪፍ ጻብኢት ጥልቅት ለዐምር፡ 
እት ሐንቴ ሐብክ ከይናት ለዐምር። 
አብ ምን ልትፈረር እም እብ 
ድራረ ተዐይር፡ እግል ኖሰ እንዴ 
ትትዐለም ውላደ ተዐልም፡ እት 
ኬወ ትትፈረር ከማይ ወትርበት 
ተሐፍዝ፡ እት ነዳፈት ድዋር 
ትትዐንደቅ ከዓፍየት ተአደምን፡ 
እክል ትዘሪእ ወጀራዲን ተአገምል። 
ደረሳይ ሐጋይ ልትዐለም ወከረም 
ድዋሩ ለዐምር፡ ዐስከሪ ሐቴ እድሁ 
ባሩደት ወሐቴ እድሁ በዲለት፡ ደለ 
ትበገሰ ሽፍሩ ለዐምር ወወጠኑ። 

ናይ ኩሉ ርዝቅ ወአምር፡ ምን 
ዐድ ወካርጅ ክም ተሓበረ ሀዬ 
ግርም ወካብር ሰብአ ላተ ኤረትርየ 
እብ ዕነ እግል ለርኤናቱ። ክምለ 
ዕጨት ዘይቱን ሐቆ ገሌ ስኒን 
ፍሬ ክም ተሀይበከ እንዴ አመንከ 
ለትዘረአ ወለትራዕየ፡ ወራት ዐማር 
ወጠንመ ስሙድ ወከሀላት ተሐዜ፡ 
ፍሬሀ እተ ዶሉ ኢልትጋመስ፡ ዶል 
ጋመሶት ክም በጽሓመ ምን ርዕዮ 
ለቀንዴ፡ ዲመ ክድመት ዲመ ሰብር፡ 
ከህላት ወስሙድ ለሐዜ።    

ሃብተኣብ አብረሀ ለልትበሀል 
እት ጀርመን ለነብር ሻብ እት 

ዐቢ መናሰባት 
ወጠን እብ ዔማት 
አክባር ሐብሬ እት 
ዐለም ክም ትነሸር 
ወለግሩም ወጂህ 
ኤረትርየ ዐለም 
እግል ተኣምሮ 
ምነ ልትጻገሞቱ። 
መትሻቀዪሆም ገሌ 
ማል ብሕቶቶም 
ወገሌመ እብ 
ማሎም ልትካረዎ። 
ዔማት ሐብሬ 
ሽቅሉ አዳም እት 
ልትለወቅ ልግበእ 
ወልግሄ ወሰቆት 
ሰበት ገብአ ምስሉ 
አ ጥ ዐ ሞ ት 
ወአምረሮት 

ለልትቀደር ኢኮን። 
ሰበት እሊ 
ለእንዴ አጀዝነ 
እት ሽቅል 
ወጠን ነሀልየ 
ው ቀ ት 
ሰኒ እግል 
ን ወ ስ ቅ 
ዲበ ነሐዜ፡ 
ላ ኪ ን 
ለ እ ት ሊ 
ሀ ሌ ት 
መቅደረት 
ተለፍዝዮን 
ኤ ረ ት ር የ 
እ ግ ል 
ልትነፈዕ ምነ 
እንፈቴ እት 
ልብል እት ሽቅል 
ለሀለ እሎም መግሀፍ 
ሸሬሕ። ኩሎም ለዲብ 
አሮበ እት ዔማት አክባር 
ለሸቁ ወለልትሐሰሮ ኤረትርዪን 
ለትመርክዞም ጀሀት እንዴ ገብአት 
እሎም ምስል ተለፍዝዮን ኤረትርየ 

ለተትራክቦም ስለል ጣፍሐት እግል 
ተሀሌ ልትሸነህ። 

እት ስዊዘርላንድ ለነብር 
ተኽላይ ተወልዴ ብርሃንመ፡ “እትለ 
ገብአ ኑዕ መትነዛም ለተሓበረ 
ኤረትርያይ በርናመጅ ዐማር 
ወመዳፈዐት ሚ ሀለ ለአምር፡ ከበር 
ዐድ ደሌ፡ ለሕድቱ እለ ለአፈግር 
እተ መሕፉደት ናይ ሕበር ክም 
ትጀመዐት ናይ ትወዴ። ሕድ ሐቆ 
ጸበጥከ ሕድትመ ብዝሕት ተዐምር 
ለልብል ረአይ ቡ። ስዊዘርላንድ 
ሕዳም ኤረትርዪን ለዐለው እተ 
ደውለት አሮበ ምንማተ፡ ምስል 
እሊ ድድ ኤረትርየ ውጁህ ለሀለ 
ሐ ር ብ ነ ፍ ስ ያት 

ዮም ብዝሓም ሸባብነ ሳክናመ 

ዐማር እብ ስሙድ
ሀለው። ወእሎም 
ማሌ ዌርሰት 
አማነት እንዴ 
ገብአው ወጠን 
ምን ነከክ ዌራይ 
ለ ፈ ር ቀ ቀ ው 
አዜመ ዘበን እንዴ 
ወደየ እት አርድ 
ጸሮም ነብሮ 
ምንመ ሀለው 
ነባሪ በዲሮም 
ኢ ጠ ለ ቀ ው ። 
ደ ሞ ም 
ወ ለ ህ በ ቶ ም ፡ 
ን እ ሸ ቶ ም 
ወ ዓ ፍ የ ቶ ም 
ለሀበው ዲበ 
ወጠን ሐቀ 

ዲብ ልተዌ 
እግል ለተቅቡለ ሰበት 

ኢረደው፡ እት 
አሴራራት ሰላም 
ድድ መኔዕ 
ም ን ገ ቢ እ 
ወ መ ጅ ል ስ 
ቅራን ቀራር 
መፈወድየት 
ሕ ዱ ድ 
እት ዐመል 
እ ግ ል 
ኢልውዐል 
አጭቀጦቱ 
ለ ሰ ቅ ቅ 
ሐረካት እቱ 
ሻርኮ። እግል 
ዐማር ወጠን 
ዝያድ ሀዬ እት 

ሰዳይት  ዓይላት 
ሹሀደ እብ ኩለ 

መዕነውየት ሸቁ” 
እት ልብል ሐቆለ ፈሰረ፡ 

እግል ሽባን ኤረትርየ 
ምን ቆሪ ልቡ ለትፈግር ፊነ 

ልትከበቶ 

ምኑ ፈተ።

“ጀላል ሸባብ ኤረትርየ ዲብ 
ኤረትርያተ፡ እትለ ሕሽመት 
ኢሀሌት። አማንተ እትለ ክም 
መጸው  ለግረ ሐድገዎም ዐዶም 
እትሚ ክም ሀለው ሰበት ለአምሮ 
ምስል ኩለ ስድቶም እግል ልስደው 
ጀርቦ። ቀደም እንባተት ሽቅል እት 
መዐሳክር ላጅኢን፡ እግል ተዕሊም 
ህግያለ ዐድ ለልሓሉፉ ወቅት 
ረዪምቱ። ላኪን እንዴ ትጀመዐው 
ምነ እለ ለሀዩቦም ናይ ራድኢት 
ክልኤ ሰለስ ምእት ዕቁብ እንዴ 
ወደው ለአከእልሎ ከአስክ ዐዶም 
ነድኦ። እሎም ለአዜ ሽራፍ ለክፎ 
እትነ ወእብ ነሐርነ ወአምርነ 
ሰኑ ለሀለው ማሌ ዐዶም ምን 
ናይነ ለልትመክረህ ደማር፡ ሰፍረ፡ 
ሕማም ወዐዛብ እንዴ ሓለፈው 
ዐመረወ፡ ከሕናመ ዐድነ ንክደም፡ 
እግል ንክደመ ሀዬ ለሀለ እነ በክት 
ተዕሊም ንትነፈዕ እቡ” እት ልብል፡ 
ሽባን እት መስከቦም ልቦም እንዴ 
አስከነው ዐዶም እግል ልብነው 
ተሐሰበ። 

አካን ተዕሊም እት ዐማር ሰኒ 
ወአማን ለደልወ ኤረትዪን ሐዎም 
ዐለም መትጃግረት እግል ልግቡእ 
እሎም ለነሰወ መባደረት ሀሌት። 
እት አሜሪከ ለትነብር ሓድነት 
ቀለተ ክምለ ተሐብሮ፡ እት አሜሪከ 
ለሀለው ኤረትርዪን ለአንበተወ 
ወብዕዳምመ ልታለወ ለሀለው፡ 
እግል ደረሰ ኩልያት ለነፌዕ ክቱብ 
እብ ሶፍት ኮፒ እንዴ ጀምዐው 
ወለእቡ ቀርእዎ ኮምፒተራት 
እንዴ ከምከመው እት መትነፈዐቱ 
ክም በጼሕ ወዱ ሀለው። 

ኤረትርየ ረሐ ለከፌ ወእት 
ብዕድ ለለዐዴ አርዛቅ ለትመልክ 
አርደት መሔርበትተ። እሊ አርዛቀ 
እንዴ ተሐንፈለ መፍቶ ሰብኡ 
እግል ልግበእ ሀዬ ዮመ ክም 
ማሌነ ደለ ሐር እግል ልብለሰነ 
ለልትዓለበጠነ ዲብ እነዝፍ፡ እብ 
ኤማን ወስሙድ ገበይነ እንዴ 
ፈጠንነ ተዕሊም ወምህነት እንዴ 
ተዐንደቅነ ቀደም ሌጠ ነአሳድር።  

ሓድነት ቀለተ 

ሃብተአብ አብረሀ

ከልሹም መሐመድ

ዝያረት አስክ ዐድ ፍርስነት

ፈጅራታ ዮም 21 ማርስ ጽብሕ 
ምድር፡ ክምሰል ገብአ አንፋር ጀማሂር 
ሳሕል፡ ሰፈላሎም እግል ለአፍግሮ 
አሰልፍ አስክለ በዲር ምስሎም 
ናድሎ ለዐለው ምሔርበት ላኪን ምን 
ድዋራት ነቅፈ ለኢሐልፈው ፍራስ 
ሹሀደእ ሰክቦ እቱ ለህለው መቅበረት 
ሹሀደእ ፍዴል ፐ በጽሐው። ወሸትል 
ሽሂድ እግል ልትከሎ እሎም ህዬ 
በዳይሎም ወሕፈሮም አዳለው። ዲብ 
ዲብለ ባካትለ መቅበረት ትጀወለው። 
እግለ ድፍዓት ስሙድ ወኤማን 
ትዛየረው። ለዲብለ ድዋራትለ 
መቅረት ሹሀደ እንዴ ትዘረአ ዲብ 
ሰኔት ሓለት ለህለ ተክል ኩክ፡ ቱፈሕ፡ 
ወግሬ ወሸዲቅ ዝያደት ረይሐዮም። 
ለብዲር መካሪት ቀናብል ለዐለ 
ወደም ፍራስ ዛሬ እቱ ለዐለ ድዋራት 
ዮመቴ ዲብ ዐማር ልትበደል እት ህለ 
ድዋራት ነቅፈ ክልኤ ዶል ለትከለቀ 
መስለ እቶም። ለጋን ሹሀዳነ ለአቀስን 
ወጉግለ ህለው ለለአሰክብ ህዬ ለዲብ 
መንዘሎም ልዘረእ ወልሸተል ዕጨይ 
ወብነ ወዐማር ሰበት ገብአ። 

 ሐቆ እለ ምን ሐዲስ አስክ 
መዲነት ነቅፈ አቅበለው። እግለ ናይ 
በዲር ወራታት ጀማሂር ለሸሬሕ 
መዕረድ ስወር እንዴ ሳቀለው ህዬ 
እግል መትፈረጀቱ ዝያደት ዝክርያት 
ንዳል ለለትፋቅድ ዐለ። ለብዲር 

ጀማሂር እት እንቶም ገቢል ልፍዘዕ 
ልትነዘም ወልትዐንደቅ እት ልብሎ 
ናዱሉ ለዐለው ዝክርያት ህዬ ዝያደት 
ሐሶሰ እቶም። እብ ዝያደት ህዬ 
እግለ መናሰበት ለአግመለት ብዕደት 
መናሰበትመ ዐለት።

ለአብ ጀማሂር ሳሕል ላቱ ወእትለ 
መናሰበት እለ 80 ሰነት ምን ዕምሩ 
እግል ለዐይድ ምስል መልሂቱ 
ወውላዱ ዲብ ነቅፈ ልሰዕ ኢደግለልኮ 
ሻብ ህሌኮ ዲብ ልብል ምን ሰነት 
1975 ወክድ ንዳሉ አስክ እሊ ሃድል 
ዲብ ወጠኒያይ ንዳሉ እንዴ ሐጠጠ 
ናድል ለህለ ምሔርባይ ሙናድል 
አረፋይኔ ክንፌመ እግለ አንፋር 
ጀማሂር ወሱክ መናሰበት ዐለት። 

ለእብ ሕካያት ዘበን ንዳል ጋምል 
ወንውር ለዐለ ወገጽ ግረ ለበልስ እብ 
ሰፈላል ወስርቤት ለትከየለ፡ ሰሓቅ 
ወዕላላት ለተሓበረ እተ መናሰበት 

እንዴ ኢትትአመሮም ሳዐት 2፡00 ሐቆ 
አድህር ሰበት ተመት አስክለ ረስሚ 
መናሰበት ተሕሪር ነቅፈ ምስል ሸዐብ 
ወደረሰ ነቅፈ እንዴ ገብአው እብ 
ነያረት ዐወየወደ። ሐቆለ መናሰበት 
ህዬ አስክለ ዲብ ድዋራት ነቅፈ 
እግል ደማነት ነብረ እብ ሕኩመት 
ወሸዐብ ገብእ ለህለ ወራታት እግል 
ልርአው አግደ ህዬ እግለ እት 
ሕሊል ምዖ ሽቁት ለህለ ከዛን ዐቢ 
እግል ልትፈረጆ አስክለ አካን እንዴ 
ጌሰው መትዐጃቦም ሸርሐው። እብለ 
መናሰበት እለ ህዬ እግለ ጽቤሕ 
ምድር ዲብ ፍዴል ፐ ለተክለው 
ተክል ለታቤዕ ወራዔ ሸቃላይ እንዴ 
ረተበው ወምነ ለአፈጉሩ እሽትራካት 
ማል እንዴ የመመው እሉ ኣግለ ናይ 
ዮም ዓመት ዝያረቶም እት ነቅፈ 
እንዴ አትመመው አስክ አስመረ 
አቅበለው።

(4ይ ወናይድ ደንጎበ ክፋል)

መርሓባበ ሕርየት እለ ዐውል ፍርስነት
ዕስረ ወአርበዕ ማዮ ተእሪክ ሕርየት

ፍራስ ለአስተሽሀደት ጀለ እለ አርድየት
እብ ደም ቀይሕ መጽአት እለ ቃልየት

ሐቆ 30 ሰኖታት ወመሪር ንዳል 
እብ እስትሽሃድ ቃሊ ወመትሰባል

ትበራበረ እገርነ ምን ቀይድ ወዕቃል፣

መንዴረትነ እብ ፈድል ፍራስ ተአበላብል
ደሙ ወዐጭሙ ነስአት ስቡል ለመናድል
ዔረ እበ ሐየት እብ ስዕዱ እት ገናድል፣

ሽምብሬብ ሀብነ ዲበ በዐለ ኣፍሮ-ገተነ 
ወመንደላይ ሀብነ ዲበ ኢትበከረ ለጀነ፣

24 ማዮ ፈገርነ እተ ምን ጽልመት
ትደሐር እተ ህሌት ሰላም ረክበት ለአመት

ወተሐምድ ዲበ ህሌት ምን ጀራይም ለሰልመት
ትገልጸጸ ምኒነ ጊማይ መእከይ ከፈገርነ እት በርሀት፣

አመት አማደደት -ማይ ጭሩይ ሰቴት 
ትፈረጀት ምን ህሙም ዐደ ሕርር አቴት
አባሬት ምን ጀሀል፡ ደርሰት ወትዓፌት፣

ሕርየት ጥዑም ፍሬሀ ንብለዕ እተ ወንስቴ
ጋምል ለአምዳረ ንትሐየት እተ ወንእቴ
ንትነሽዑ ሸማለ ንትለወቅ እተ ወንስኔ፣

መርሐባበ ሕርየት

ዐማር እብ ስሙድ

ኣምነ መሐመድ እድሪስ ሙሳ 
ምን ገለብ

ረመ
ዳን
 ታ

ይብ

ሕዱግ ስሌማን

 ሽባን ሕርየት ምን ክሉ እግል ልትሐረሮ!

  እሊ እቱ ለህሌነ ዘበን ርቡዕ 
ቀርን ምን እስትዕማር ባጽሓም ሰበት 
ህሌነ፡ ግረ ሕርየት ለትወለደው 
ሽባንመ ዮም እንዴ ዐበው 
ወትዐለመው ከመስኡልየት እለ 
ወጠን እንዴ ረፍዐው እት ለትፈናተ 
መጃላት ፍሩራም እንረክቦም።

እሎም ምን ለትፈናተ ክፈል እሊ 
ምጅተመዕ ለትወለደው ሽባን አዜ፡ 
ናይ ኖሶም እዲነ ህሌት እግሎም።እለ 
ናይ ዮም እዲናሆም ህዬ፡ እዲነ 
ብዞሕ አብካተ ወተሐድያታ ተ።

ማሌ እበ ዐለት አከይ መንበረት 
ወመስደድ እቡ ምንመ የዐረው፡ 
ዮም እግሎም ለጋብህ ብዞሕ ሓጃት 
ሐያት ህለ።

ዎሮከ እብ ዘበኑቱ። ናይ ማሌ 
ዘበን እግለ እቱ ነብሮ ለዐለው 
ሽባን ብዞሕ አብካት ወተሐድያት 
ለጸብጠ ዐለ። ናይ ዮም ዘበንመ 
እግል እሎም ሽባን እሎም ለትፈናተ 
አብካት ወተሐድያት እንዴ ጸብጠ 
ቃርቦም ሀለ።

ምናተ እት ክል ግም ወዘበን 
ለልትሐላለፍ ፍንቱ ህያብ ህለ። 
እሊ ህያብ እሊ፡ “አነ ኢለአትሐዜኒ” 
ለልብልመ ሕያይ አለቡ፡ ህያብ 
ሰዋልፍ ዎሮት ምጅተመዕ ሰበት 

ቱ።
መጅተመዕ ኤረትርየ 

ክም መጅተመዕ ናይ 
ኖሱ ሕሙድ ሰዋልፍ ቡ፡ 
ሰዋልፍ እኪት ወሰኔት 
ለፈንቴ። እብሊ ህዬ፡ 
ታሪክ ቅርዱ ወአሳሱ 
ለኢለአትረሴዕ ሰዋልፍ።

ምናተ እሊ ሰዋልፍ 
እሊ እበ ራትዐት ገበይ 
እግል ልትዐዴ ለከድም 
ግም ምን ለሀሌ፡ ለቀደም 
ርቡዕ ሰነት ሻብ ለዐለ ናይ 
ዮም ዋልዳይ ወአብዕብ 
ለህለ ናይ ማሌ ሻብ ቱ። 
ህቱመ ሰበት አውረሰዉ፡ 
እግለ ምረሐሩ ለህለ ግም 
እግል ለአውርሱ ቡ። 
እሊ ሐቆለ ተምም ቱ 

ራትዕ ሰዋልፍ እንዴ ሸክሉ ወጽበጡ 
ኢቀይር እት አግማም ለልትዐዴ።

እሎም እብ መራዐት ዓፍየት 
ሰኔት እት ልትከናኮኖም ዮም እት 
ደረጀት ሰኔት ባጽሓም ለህለው 
ሽባን ምነ እት አፍያቶም 
ለሀለ መአሰሳት ተዐሊም ገሌ 
አምር ለረክበው ሽባን ሰበት 
ቶም፡ ሰሮም እብ ለትፈናተ 
መጃላት እንዴ ትደሐረው 
እግለ አድረሰዮም ገቢሎም እት 
ከድሞ ህለው። እሊ ህዬ ለራትዕ 
ውርስ አግማም ለልሐብር ሰበት 
ቱ ዝያድ ደሚርከ ረዬሕ።

ምናተ ለኣፋት ብዞሕ ሰበት 
ቱ፡ ዮም እት መጃል ተዐሊም 
ለዐለ መትአያስ እብ ፍንቱ እብ 
ሽባን እት ለሐውን መጽእ ሰበት 
ህለ፡ ፈሀምለ እት ዐግሎ ተዐሊም 
ለትሓበረው ሽባን እበ ረክበዉ በክት 
ተዐሊም ስኡላሞም ዐልነ።

ሳልሕ ዐብደለ ኢብራሂም፡ ዎሮት 
ምነ እብ ዲግሪ እንዴ ትደሐረው 
ለእተ ደርሰ መድረሰት አስማጥ ዲበ 
እንዴ መጽአ ክድመት ወጠኑ እት 
ወዴ ለጸንሔናቱ። ህቱ ለህለ አብካት 
ተዐሊም ወመትአያስ ደረሰ ዮም 
እት ሸርሕ ክእነ ልብል።-

“ሽባን ዮም 
እት ተዐሊም ለህለ 
እግሎም መትአያስ 
ምስለ ህለ አብካት 
ተዐሊም ብዞሕ ኢኮን 
እግል ኢበል እቀድር። 
እሊ ህዬ፡ ለሻብ 
ዮም ዕንቱ በደል 
እግል መስተቅበል 
ተአቀምት፡ እት ናይ 
ዶሉ መካስብ ከርየ 
ሰበት ህለ፡ በደል እሊ 
እብ ለሀ ልትሀየብ 
ለህለ ተዐሊም ምኑ 
ልትነፈዕ፡ እግል ናይ 
ዶሉ ግርሽ ሐዋን 
እንዴ ቤለ ምን 
መድረሰቱ ቀይብ፡ 
ፈግር፡ አውመ ህዬ፡ 
ለሐድገ ህለ። እሊ 
ላኪን ናይ ምስተቅበል 

ሐያቱ ደምር ክም ህለ ሰበት ኢደሌ 
እግል ልትደገግ ቡ” ቤለ።

ህቱ እንዴ አትለ፡ ሐያትነ እበ 
ኢልትባልሖ መታክል ለበጥረት 
ሰበት ተ፡ እት ከብድ እሊ መታክል 
እሊ እት ነሐምስ እግል ንንበር 
ክም ህለ እግልነ እንዴ ኣመርነ፡ 
አብካት ተዕሊም እቡ እግል ንትነፈዕ 
ህለ እግልነ እንዴ ቤለ ህግያሁ 
አትመመ።

ሻበት ዮም ላተ ደረሰይት ዐማረ 
ህመድመ እት ቦርዲን አስማጥ 
ደርስ ለህሌት ደረሰይት ካልአይት 
ደረጀት ተ። ፈሀመ እግል ንታይን 
እንዴ እንቤ መንፈዐት ተዐሊም 
ሚ ቱ ትብሊ? አንሳት ተዐለመየ 
ምንገብእ ዝያደ ውላድ ሚ መንፈት 
በን መስለኪ እንዴ እንቤ ስኡላመ 
ዐልነ።

ህታም ለሰኣልነ ትረይሐት እግሉ 
ከንሮእመ እት ደሚረ ክል ፈጅር 
ቆቅሰ ለዐለ መናፍዕት ተዐሊም 
ዘከረት ይእንደሌ፡ መንፈዐት ተዐሊም 
እንዴ ኢነአትራይም እግል ክልኦት 
ሕያይ ለፈንቴ መሻቀዪ ቱ፡ እሊ ህዬ 
ዝሕሮታት እዲነ እብ ራትዐት ገበዩ 
እት ናዩ መንፈዐት እግል ለአውዕለ 
ላሊ ወአምዕል ክደም ለህለ ሔዋን 
ፋህም ወዓቅል ለከልቀ እት ገብእ 
ለካልአይ ህዬ፡ እብ ሰሩ ነብር ለህለ 
ሔዋን ከደን ለፈንታቱ። ወድ አዳም 
ሔዋንቱ፡ ምናተ ም’ኩ ዝያደት ሰበት 
ለሐስብ ወደርስ ምነ ኢተዐለመ 
ሔዋን ጠውረ ወትቀደመ። ሰበት 
እሊ ድራሰት ምን ሔዋናት ከደን 
እንዴ ባልሐት እት ሔዋናት ጥዉር 
በሀለት ወድ አዳም ለትበልሰነ 
ስለልተ እንዴ ትቤ ዝያድ ወክድ 
ታብዐ፡ አንሳይት ሰበት ትደርስ ምን 
ርሕመ እግ’ለ ልትወለዶ አግማም 
ምን ገብእ ወእት ዳረተ ለልትዐገል 
መጅተመዕ ለትዐልም ሰበት ተ፡ 
ዝያድ ተብዐን ተዐሊም እግል 
አንሳት ክም ለአትሐዜ ሸርሐት።

ክም ምደርስ ክድመት ወጠኑ 
ለአተላሌ ለጸንሔነ መሀንድስ 

መሕሙድ ዐብደለ 
ህዬ፡ ናዩ ተጅርበት 
እት አትካራም 
ተዐሊም እት ሸርሕ 
ክእነ ልብል፡- “ወላሂ 
ተዐሊም አካኑ 
ዐባይተ፡ እብ ፍንቱይ 
እትለን ናይ ሕርየት 
ሰኖታት ለትፈትሐ 
በክት እግል ክል 
መዋጥን እት አፍያቱ 
ለመጽአዩ ሰበት ቱ፡ 
ለገብአ ምጅተመዕ 
እንዴ ኢፈቴ እት 
ዐግሎ ተዐሊም እግል 
ልትዐገል ሰደ። አናመ 
ምነ እት ተዐሊም 
ለዐልኮ እቱ ወክድ 
ምን ካልአይት 
ደረጀት ሰነት ሐቴ 
ምክር መልህያምዬ እንዴ ሰምዐኮ 
ድራሰት ኢትነፌዕ እንዴ እንቤ 
አትካራምናሀ፡ እብሊ ህዬ እት ሽቅል 
ጸሊም እንዴ ትፈረርኮ ምስለ 
ምጅተመዕ እንዴ ተሓበርኮ 
ሐያት ሐዳስ አንበትኮ። ግራሁ 
ለመሲር ክሉ ሰበት ቀወ እቼ 
ወለሐያት ሰበት ጸልአክወ 
መስተቅበል ሐያት እብ ገበይ 
ድራሰት ሌጠ ክም ልትአከድ 
ሰበት ኣመርኮ፡ ለእትኩሩመ 
ዐልኮ ድራሰቼ ዲበ እግል 
አቅብል ቀረርኮ፡ ምናተ ለማሌ 
እብ ለሀ ወእብ ሕኩመት ምን 
ቦርዲን እት ቦርዲን እት እነክስ 

እብለ መስከብዬ መሻቀዪታት 
ተዐሊምዬ ወመሳሪፍዬ እት እረክብ 
ምነ እደርስ እተ ለዐልኮ መድረሰት 
ሰውረት ደቀምሐሬ እግል አቅብለ 
በክት ሰበት የዐለ፡ እግልዬ ትዑሰ 
እት አነ ዐውል እሊ እንዴ ደፍዐኮ 
መድረሰትቼ አተላሌኮ።

ለወክድ ለሀይ ምን ዐጄ ወስናቼ 
እግል እትሐ’በዕ እንዴ እቤ ምን 
ምዴርየት አስማጥ አቅርደት እንዴ 
ትከሬኮ እቱ መድረሰት ምሴ 
አንበትኮ። እብሊ ህዬ ውካን ኦሮ 
እት እደርስ እብሊመ እት እሸቄ 
እት ክል ሰሚስተር 1000 ነቅፈት 
እት እደፍዕ መድረሰቼ 
እንዴ አትመምኮ ሳወ 
ትከሬኮ። ወእቱ 3.6 
እንዴ አምጸኮ እብ 
ሀንደሰት ብነእ(Civil 
engineering) እግል 
እደሐር ቀደርኮ። ከአነ 
ምን ተጃርብዬ እግል 
ሐብረከ እንዴ  ሐዜኮቱ 
ዮም ሌሀ ምስዳር ሌሀ 
እንዴ ነስአኮ ዳርስ ምን 
እይገብእ፡ እሊመ በክት 
እሊ ወኢረከብክዉ። 
ሰበት እሊ ሽባን እሊ 
ራክባሙ ለህለው 
አብካት እብ ዋጅብ 
እግል ልትነፍዖ እቡ 
ሀለ እግሎም” እብል።

ሓምድ ኢብራሂም 

አሕመድመ እብ ሀንደሰት 
ኤልክትሮኒክስ ለትደሐረ ሻብ ቱ። 
ህቱ እብ ክሱስ ተዐሊም ለህለ 
እግል ፈሀም እት ሸርሕ፡- “ማሌ 
አበውነ ወአብዕቦታትነ እግል 
ተዐሊም እት እንሰ እንዴ ትጸዐነው 
እብ አምዕሎታት ለኢተምም ሄራር 
እንዴ ሄረረው እት ሶዳን ወብዕድ 
ድወል ድራሰት ነስኦ ዐለው። ዮም 
ላኪን እት ክል አካን መድረሰት 
ብኒት እግልነ ሰበት ህሌት፡ 
ለአብካት ብዞሕ ቱ። እሎም ዮም 
ለህለው ሽባን ላኪን ድራሰት ክም 
ሐቴ ለኢትነፍዕ ሓጀት ለልርእዋመ 
ኢትሐገለው። ምናተ ድራሰት 
ዕልም ክዙን፡ማል እኩብ ወአምር 
ዳይም ለትሀይብ ዝሕረት ዲመ 
ሰበት ተ፡ እንዴ ኢልትቀሸሾ እት 
ድራሰት እንዴ ተንከበው እግል 
ልሽቀው ህለ እግሎም” ቤለ።

ሻበት አሚራ ቃዲ ስሌማንመ 
ምን ምዴርየት ሐልሐልተ። 
ህተ ድራሰተ እንዴ አትመመት 
እት ክድመት ወጠን ትትረከብ። 
ህታመ እብ እንክረ ለደርሰ ክሉ 
እግል ልርከብ ሰበት ቀድር፡ ክል 
ምጅተመዕ እት ዐግሎ ተዐሊም 
እግል ልትዐገል ትትላኬ።

ሻብ ሳልሕ ዐብደላ

ሻበት ዐማረ ህመድ

ሻብ ሓምድ እብራሂም

ሻብ መሓመድ ዐብደላ

ሻበት ኣሚራ ቃዲ ስሌማን

ዩስፍ እድሪስ አሚር

ለባበት

ተበሰም

በሀል

መዕሉመት

በሀል 
ልባብ

ምነ እት ልትደጎሞ ለጸንሐው 

ኣድጋማት..ዎሮት መልክ እግል 

አንስስ ደሀብ ልግበእ መብዕድ 

ሰርጎ እግል ኢልልበሰ ለመንዕ 

ቀራር አፍገረ፡ እሊ ቀራር እሊ 

ሰኒ ፈዳብ ላቱ ረድ ፍዕል 

አትሐሶሰ፡ አንስ እሊ ቀራር እሊ 

ምስል ግርመተን ለልትጻረር ሰበት 

ገብአ ትቃወመያሁ ወእብ ሰበብለ 

ቀራር ብዙሕ ቀጽብ ወረብሸት 

ተረአ። ወመቃመት ለወድየ 

አክራናት ትወቀለየ ወለአንስ ህዬ 

ሰኒ ወአማን ምን ቅያስ ወለዐል 

ደሀብ ልግበእ ወብዕድ ሰርጎ እት 

ለብሰ ትረአየ። ለመልክ እሊ ጋር 

እሊ ክም ትረአ ሰኒ ትዳየገ ወለእለ 

ወዴ ሰበት ቀወ ለመስአለት እብ 

እሱዋ ገበይ ክም ለሐልለ ትቀዌት 

እቱ። እብሊ ሰበብ ምስለ ሰብ 

ጎማቱ ላቶም ሻፍግ እጅትማዕ 

ወደ። ለንቃሽ ክም ኣንበተ፡ ዎሮት 

ምነ ጌምየቱ ጀላብ ዕሙማይት 

መስለሐት እሊ ቀራር እሊ ምን 

ልስሕቡ ለሔሰ ክም ቱ ነስሐዩ፡ 

ዎሮት ብዕድ ህዬ ኢፋልና፡ እሊ 

ቀራር እሊ ሰሓብናሁ ምን ገብእ 

እሻረት ድዕፍ ወፈርሀት ሰበት 

መስል ለሔሰ ሐል ሒለትነ እግል 

ነአርኤ ብዲብነ፡ ለቀራር በታተን 

እግል ልትሰሐብ ኣለቡ ቤለ፡ 

ወእብለ ገበይ እለ ለጌምየት እት 

ሙአይድ ወሙዓርድ እት ክልኦት 

ረአይ ትካፈለው..ለመልክ እሊ 

ክም ረአ፡ በሉ ጽንሑ ሐቴ ዶል 

ህምድ በሎ፡ ለቢብለ መምልከት 

ሌጠ ንቀሞ ዲብዬ ቤለዮም። 

ለለቢብ ክም መጸ ለጋር ደግመ 

እሉ..ለለቢብ ህዬ። ስመዕ መልክ፡ 

እሎም አዳም ህቶም ሚ ክም 

ልትሸነሆ እንዴ ሐዜከ ከእብለ 

እንተ ትትሸነሀ ሌጠ ተሐስብ 

ገበእከ ምን ገብእ፡ በታተን እግል 

ልስሙዑከ ወሊጢዑከ ኢኮን 

ቤለዩ። ለመልክ ህዬ ከለሐል ሚ 

መስለከ? ለቀራር ምን እስሕቡ 

ገብእ ለሐይስ? እት ልብል 

ትሰአለዩ። ኢፋልከ፡ ምናተ ኣንስ 

ለግሩማት ሰርጎ ወመትጋራም 

እቱ ሕጉዛት ሰበት ኢገበአየ፡ 

ደሀብ ወክሎም ብዕዳም ሰርጎታት 

ለመንዕ ቀራር አፍግር፡ ምናተ 

እሊ ቀራር እሊ እግለ ደገልል 

አንስ ልግበእ መለ ክፍኣት ክም 

ኢሸምል ወእሊ ህዬ ለሰርጎ ቅሩብ 

ለክፍኢናሀን ወለአግጸተን መአበይ 

እግል ልስተር እለን ሰበት ሰድየን 

ቱ በሎም ቤለዩ።...ለመለክ እሊ 

መስል ቀራር አፍገረዩ..እሊ ቀራር 

እሊ ክም ፈግረ ለአንስ ወቅት 

እንዴ ኢነሰአ ኩላተን ለሰርጎሀን 

እንዴ ሓረጠያሁ ለገበአት ምነንተ 

ከእግል ረሐ ክም ግርም ወመሕገዝ 

ዲብ ሰርጎ ልግበእ መአትጋራም 

ለአለበ እንዴ ወዴት ነስአተ። 

ዶል ለሀ ለለቢብ እግለ መልክ 

አዜ እንተ አክል አሕድ ሸንሀት 

ናይ ለአዳም እት ወግም እንዴ 

ኣቴከ ክመ ህቶም ለለሐስቦ እበ 

ገበይ እበ ዶል ሐሰብከ ወህቶም 

ለልትሐሰሮ እቱ ጋራት እቡ ዶል 

ተሐሰርከ..ግድም ረአዮም..አዜ 

ሌጣ ቱ ለጠይዑከ ወሰምዑከ 

ቤለዩ። ወምሽክለትለ መልክ እብለ 

ገበይ እለ ሐል ዳይም ረክበት።

ከክል ዶል ውላድ አደሚ 

እግል ልስሙዑከ ወምራድከ 

እግል ልውደው እግልከ ገበአው 

ምን ገብእ..እት ሰልፍ ክሉ 

ህቶም ምራዶም ሚቱ? እብ ሚ 

ልትሐሰሮ፡ ወእብ ሚ ትመስል 

ገበይ ፈክሮ እግል ተኣምር 

ወሸንሀቶም ቀደምለ ሸንሀትከ 

- ውልዋል ለኢለሀናደደ ዕጨት ይህሌት!! ወእተ ክምሰልሀ ፈሸል 

ለኢለሀናድዱ ወድ ኣደሚመ ይሀለ፡ ምናተ ዕጨይ ጽኑዕ ወሰብ 

ትሩድ ሀለ..ከእንታመ ዎሮት ምኖም ግበእ.. 

- ሰለስ ስንዐት ሐሽም፣ ነፍስከ ሐሽም..ብዕዳም ሐሽም..መዋዲትከ 

ሐሽም ወምኖም መስኡል ግበእ።

- ዕንቦበት ዶል ገረመት እትከ እግል ትቀንጥሻቱ። ምናተ ፈቴካሀ 

ምን ገብእ ማይ እግል ተአስትያ ቱ። 

- ክልኦት ነፈር በታተን ምን ትትራየሞም ለሐይሰከ..ለኢልፍህመከ 

ወአካንከ ለኢለአምር እግልከ። 

- እዲነ እብ መታክል ወመሳድድ ለትመለአት ምን ኢትገብእ፡ ምን 

ኣክቡድ እማትነ እት እንበኬ ወኢፈገርነ።

ምን ኣርዌ ለተክም ወምን 
አርዌ ለተሐምል ሰንዐት ምን 
ተሀሌመ ሕድት ትገብእ፡ እት 
ረአስ እሊመ አርዌ ዐዳወት ኣለቡ፡ 
ምናታ ባኩ ለኬደ እብ ፈርሀት 
እት ርሑ፡ እግል ድፋዕ እት ልብል 
ነክሽ፡ ወነክሸ ምን ገብእ ንኽሸቱ 
ሳምዐት ሰበት ተ ቀትል። ወእብሊ 
ዘለ ረአዩ ክም ዐዶ ሰበት ለሐስቡ 
እግል ልቅተሉ ልትበገስ።

ምን እሊ ለእንፍህሙ፡ አበውነ 
እግል እሊ ጋር እሊ ምስል ወድ 
ኣደሚ እንዴ ኣትጻብጠዉ፡ እብ 
ሰበብ ምን አፍነ ለትፈግር ዘዐት 

አክል አዪ መሻክል እግል ንተከበት 
ክም እንቀድር እብ ገበይ ቀላል 
ለአደርሱነ። 

ከወድ ሚን ኣደሚ ኣፉሁ 
ጅሙል ገበአ ምን ገብእ ክል ዶል 
ሕሹም ቱ ወምን ብቆትመ ሰልም፡ 
ኣፍ በህለት ምን ንሳል ለትፈግር 
ዘዐት እንዴ ኢነሐስብ እለ ጠለቅናሃ 
ምን ገብእ ብዙሕ ደረር ተአጀሬ፡ 
ከወድ ኣደሚ ንሳሉ ልጋሙ እንዴ 
ሐጠጠ እሉ አሰር ፍክሩ ክም ገብእ 
እግል ልውደዩ ለአትሐዝዩ። ወእለ 
ሳረት ተ፡ ዓቅልከ አሰር ልሳንከ 
በህለት ለእለ ተሐስብ ሐር ህግያከ 

ድግም መሰል
“አርዌመ እት አፍሁ መይት”

አፉከ ክም ጠለቅት ገበአት ምን 
ገብእ፡ እንዴ ተዐስከ ለኢትበልሱ 
ከሳር ውሐሳር ሳድፈከ። ከወድ 
ኣደሚ ሕሽመቱ ወሐሳሩ ልግበእ 
መሰላመቱ ወብቆቱ ኩሉ እት ኣፉሁ 
በህለት እት ንሳሉ ለአተንክብ። 
ንሳሉ ታለ ምን ገብእ ክጅል ወትዕስ 
ዲመ ሳድፉ። ወእግል ንሳሉ እብ 
ዓቅሉ እንደ ለግመዩ አሰር ፍክሩ 
ክም ገብእ ወደዩ ምን ገብእ ሰላም 
ወሕሽመት ረክብ። ኣፍ ጅሙል 
ሕሳን በዕሉ ቱ።

በርናርድ ሾ ሐቴ 
ዶል እት ሐቴ ሐፍለት እግል 
ልሻረክ ዐዙመት ተሀየበቱ። 
ለነፈር ለኣለትለ ከማነት ዘብጥ 
ዐለ አክል አሕድ ለአምረ ሰበት 
ይዐለ፡ ለአዳም ክሎም አበወ እሉ፡ 
ምናተ ጀላብ አደብ እንዴ ቤለው 
መብሱጢን ለህለው ልትመስሎ 
ዐለው። ሐር እት ወቅትለ ዕርፍ፡ 
ምዲርለ መስረሕ ዲብ በርናርድ 
ሾ እንዴ ጌሰ ከእብ ክሱስለ 
ትትዘበጥ ለዐለት ሙሲቀት ረአዩ 
እግል ለሀቡ ትሰአለዩ። ህቱ ህዬ 
እግል ባዶሪስኬ አትፋቀዴኒ 
ቤለዩ! ሙዲርለ መስረሕ እለ 
ክም ሰምዐ። ዐጃይብ ተ እላዲ! 
ባዶሪስኬ ዐቢ ሙሲቃር ቱ፡ 
ወለእለ ዘብጥ ኣለት ፒያኖታ፡ 
ምናተ ከማነት ላተ ሐበት መ 
ኢለአምር እታ ቤለዩ። ህቱ ህዬ። 
ኣይወ ሰኒ ህሌከ እሊመ አክል 
አሕድ ክመ እተ ክም ሰልሁ ቱ 
ቤለዩ።

ለአከ ዘመን..ለዘመን ለአካናት 
ወድ ኣደሚ ሕባራት ገብእ እቱ 
ዘመን ቱ..ንኡሽ ዓቢ ገብእ..ወዐቢ 
ንኡሽ ገብእ..ወጃህል ዓልም 
ገብእ..ወሰብለ ወቀይ ለፈዳብ 
ምክራዮም እንዴ ትቀዌት ሰፊሃም 
ሰብ ገጽ ለዘመን ገቦኦ።

ለአኬት ዐድ..ዐድ ለነፈር 
ጀላበ ዕምሩ እብ ካምሉ እንዴ 
አፍነ እለ፡ ከወላ እግል ሐቴመ 
ሳዐት ትግበእ ፋያገት ለለሐግል 
እታ ዐድ ተ።

ለአከ ሽዑር! መሲርዬ እት እዴ 
ኣካነቼ ለኢለአ’ምር ዶል ገብእ..
ወምድር እግል ኢለአጽብሕ እት 
እፈርህ ዶል እሰክብ..ወእለ አተ 
ህሌኮ ምዕል ዶል ትመርር ወእብ 
ቀዳሚቼ ዶል እትሻቀል ቱ።

እብ ክሱስ እሲት ለትበሀለ
- እሲት ክምለ እተ ሳቡነት ተ..ዶል ተምትመ ሓምለት 

ተ..ወጼናሀ ቅዱይ ቱ..ምናተ ጨቀምካሀ ምን ገብእ ትትመልሐጥ 
ምንከ..ወኪድካሀ ምን ገብእ!!  ሸልትፈከ ከዐጭሞታትከ ልትሳበር..
ከለሳቡነትከ እብ ምልሃከ ባስረ። 

ምን ዐጃይብ ዕንታት
- ዕን ወድ ኣደሚ እት 

ፍንጌ  10 ምልዮን ለትፈናተው 
ሓባር ለሀሌት ፍንቲት እግል 
ትፈርግ ወትፈናቴ ቅድረት በ።

- ሰረን አንስ ገሌ ምን 
ፍንቱያት ጂናት ለወርሰያሀ 
ፍንቲት ጠቢዐት ሰበት በን፡ 
እለ ጠቢዐት እለ ምን ብዕዳም 
ለፈሩጉ እብ ምልዮናት ለበዝሕ 
ሓባር እግል ልፈርገ ወልፈናትየ 
ቀድረት በን።

- ዕን ወድ ኣደሚ 
ዕልማይት (ዲጂታል) ካሜራት 
ምን ተዐሌ  576 ሜጋቤክሰል 
ወበጽሐት ዐለት።

- ዕንታትለ እሙር ፊዝያይ 
ዓልም ኢንሽታይን፡ አስክ እለ 
ዮም እት መዲነት ንዮርክ እት 
ቀበት ሰንዱቅ ሕፉዛት እት 
እንተን ህለየ።

- 10% ምንለ ፋዝዓም 
እት ሕነ ለነሓልፉ ወቅት፡ 
ዕንታትና እቅሙጫም እት ሕነ 
ነሓልፉ፡ እሊ ህዬ ለዕንታትነ እት 
ቀበት ሐቴ ደቂቀት እግል  12 
ዶል በልሸም ሰበት ልብል ቱ።

- እት ዕንታት ለልትመለከ 
አስዑድ ዝያድ ኩለን እት ብዕድ 
ገሮብ ለሀለየ አስዑድ ዕጹማት 
ተን።

- እት ዕንታት ለልትረከበ 

ዋህዩታት ክልኦት ሸክል በን፡ 
ገሌሀን ራትዓት ገበአ እት ሀለየ 
ለገሌሀን ዐሺናይ ሸክል በን፡ 
ከለራትዕ ኣሽካል ለበን ወህዩታት 
ለሓጃት እግል ንርኤ ለሰድያነ 
እት ሀለየ፡ ለዐሼናይ ሸክል ለበን 
ወህዩታት ሓባርለ ሓጃት እግል 
ንፈናተ ሰድያና።   

እት ወግም ወሕሳብ እግል ቲደየ 

ለአትሐዜ፡ እትለ ዶል ለሀ ሕሳሎም 

እት እዴከ ሀለ በህለት ቱ።

ዐማር እብ ስሙድዐማር እብ ስሙድ

መሓመድ ዳፍላ

አስወ እክተብ ወምን አስወ እዘም
እበ ጸገም አንብት መእበ ቤልሓይ ጸገም

እብ ግረ አንብት መእብ ቀደም
ምነ ሐምስ ስመዕዬ እብ አዪ ሕከም
ወቀይ አበች ሓኬ መወቀይ ሕረም

ወረቀት ከፌት ምንጌእ ወደዋት ቀለም። 

ዐይብኩም ሳዕዱኒ እግል እርሄ
አስወ አክሬ ወእስወ ሕሬ

አዪ ልንእሽ ገብእ ወአዪ ለዐቤ
ቀደም 24 ሰነት ክም እለ አዜ 
ገብረፎኮ ሳዐት ሐምስ እቴ እቴ
ሀንደጎት ባባት እብ እግር ወእዴ
ሞት ክምሰል ፈርድ ፈጅር ወምሴ

አጀኒት ክም መነሽደት እብ ሕበር በኬ
ዲመ እት ሸክ ነቢር ወሚ እቤ
ረቢ ሓለፈዩ ክም ፈተ ወዴ።

ክሉ አነ ቤለ እግል ልትአከብ
ተአሪክ ግድለ ሕርየት ኢልደቀብ
ውራቅ ኢከፍዩ ምን ልትከተብ

ሞት አግሩዝ ወሽያብ ወለሕሙም በዐል መስከብ
እት ሕርጊጎ ወሽዕብ አጥባይ ሕረም እት ልትጋረብ
ሰንበት ጸላም፡ እት ብስግዲረ ወእት ዖነ ለምግብ

እብ ደባባት ካየደ አስክ ንኡሻይ ለታክብ
እት ዐይለት፡ ገምሆት ወማይ አዋልድ ምን ኬን 

ሽዕብ
አድማይ አብርየእ ዛሪቱ እምበል ዘንብ

ለልትከተብ ይሐገልኮ ላኪን ቀወ ዲብዬ ለእሉ 
እከትብ

ነብረ ሐቆ ወስዐት እብ ድማን ወድገለብ 
ለእለ ትበልዕ ትቀዌ ወትትወላለብ።

ኢትትዐጀቦ ዲብዬ እንቱም ቄርአት 
አርእስ ክፎ ተሐግል ምን ግድለ ሰላሰ ሰነት

እብ ሚ እክተብ ከፎ ትብል ምንክሉ ግድለ ሕርየት
ያሬት ከትብ ወትረከበ እብ ክሱስ እለ ደውለት 
ለልትከተብ ኢትሰአነ ምን ተሀሌ እግልከ ንየት
ክም ትብሉኒ ይእቀዌ ሓይሳም መዳውረት

አነ ላኪን ንየቼ ምን ማይ በሐር ብዜሕ ወምን 
ሖጸት

እብ ሚ እክተብ ብህለቼ ህኮት ኢኮን ወሰአነት
እብ ንየቼ ኢትሸከኮ ምን ኢትገደዐኒ ለቅድረት

እብሚ እክተብ አዜመ እብሚ እክተብ እብ ድግማን
እብ መትሰባል እግል እክተብ  ለቆል ሳብት እት 

አማን 
መእብ መባጥር ወሰጅዕ ለዒን ሰብር ወኤማን
እብ ድራር ላሊ እግል እክተብ ለሰኣለ ዴደባን
መእብ አብደዮት ቅዌት እክተብ ለካልኣይ ሀደፍ 

ግድለ ወኤታን።

ዐመልየትናደው፡ ውቃውእዝ ወፈንቅል
ክታበት እግለን ተአስትህል

እበ ዐደድ አለቡ ዐውቴታት ንየት ብዬ እሊ ጂል 
እግል አስእል

እብ ጸገም ገሩን እግል እክተብ ለመጽዐን ሴፈ 
ወጅሮሕ

መእበ ሰብኡ እግል እክተብ ለምን አጅል ዐዱ 
ቡሎሕ

መእብ እማት እክተብ ለገሻየን ሱሮሕ።

እብ ሚ እክተብ ለአተአበለተኒ እላተ
ክሉ ምን ሕድ ዐበ፡ ዐጄ ተአሪክ ሐያተ! 

ሚ እክተብ?

ዐማር እብ ስሙድ

መሐመድ አቡበከር

ሰልፋይት መርሐለት ጅግረ 
ግብለታይት ጀብሀት ተ’መት

ባርሰ መሰጅዒኑ የአበርሰሳ!

27 አፕሪል ለአንበተ ጅግረ 
ርያደት ግብለታይት ጀብሀት 
ሰልፈይት መርሐለተ አትመመት።

ምነ እት አረቡዕ 13 ማዮ 
ለገብአ ወራታት ዶል እንርኤ፡ እብ 
ኩረት ቮሊቦል ፈሪቅ አንሳት ሴቲት 
እግል ፈሪቅ ፈንቅል 2፡0 ቀልብ 
እት ህለ፡ እት ፍረቅ ውላድ ህዬ 
ፈንቅል እግል ሴቲት 3፡0 ተወዐተ 
እቱ።

እሊ ክእነ እት እንቱ እብ ጅግረ 
ኩረት እግር ፈሪቅ አንሳት ቢሸ 
ወደርማስ ክል ምነን ዎር-ዎሮት 
ጎል ሰበት ረክበየ፡ እብ ናይ ሕበር 
ዐውቴ እት ልትዐወተ፡ ውላድመ 
እምበል ሀደፍ እብ ናይ ሕበር 
ዐውቴ ክም ትፈናትው ተሐብረ።

ፈሪቅ ዱታ ምስል ፈሪቅ ሲሮር 
እተ ወደየ ጅግረ ፈሪቅ ዱታ እብ 
ክልኢቱ ለጅንስ ክም ተዐወታመ 
ትሸረሐ።

እት ዮም 14 ማዮ ለአተላለ 
ወራታት ርያደት ዶል እንርኤ፡ እት 

ፍንጌ ፍረቅ አንሳት ገልዐሎ ወህላል 
ለገብአት ጅግረ ኩረት ቮሊቦል፡ 
ፈሪቅ ገልዐሎ እግል ህላል2፡1 
ቀልቡ እት ህለ፡ እት ፍንጌ ፍረቅ 
ሲሞቲ ወሴቲት ለገብአ ጅግረ ፈሪቅ 
ሲሞቲ እግል ሴቲት 2፡0 ቀልበዩ።

እተ ናይ ውላድ ፍንጌ ህላል 
ወገልዐሎ ለገብአት ጅግረ ህዬ 
ፈሪቅ ገልዐሉ 3፡1 ተዐወተ።

እምበል እሊመ፡ ጅግረ 
አትሌቲክስ እት ካቲማሁ እግል 
ልብጸሕ ቃርብ ህለ። እተ ሐልፈተነ 
ከሚስ ለገብአ ናይ 500 ምትር 
ሰዐይ ውላድ ፍትዊ ክዳኔ ወፍሰሃዬ 
ገብሬመድህን ምን ፈሪቅ ዱታ 
አወላይ ወካልኣይ ፈግሮ እት 
ህለው፡ቢንያም ስምኦን ምን ሲሞቲ 
ህዬ ሳልሳይት ጃእዘት ረክበ።

እት ናይ 400 ምትር ሰዐይ ህዬ 
አብርሃም ዘርእሀይማኖት ምን ዱታ 
ሳልፋይ ፈግር እት ህለ፡ተስፋይ 
ተስፋብርሃን ምን ሲሞቲ ካልኣይ 
ወዑስማን እስማዒል ህዬ ምን ሴቲት 

ሳልሳይ ፈግረው።
ወራታት ርያደት ጀብሀት 

ግብለት ቅዋት ድፈዕ ኤረትርየ 
እትሊ አሌላት እበ ወድዩ ጅግራታት 
ተስፍየት እት ቮሊቦል ወእግር እበ 
ክልኦት ለጅንስ ክምሰልሁመ ጅግረ 
ሬሸኖት ለክፍ ስለሕ፡ርያደት ዓዳት 
ወባስኬት ቦል እግል ልተላሌ ክምቱ 
ተሐበረ።

እብ አሳስ እሊ እብ  ጅግረ 
ኩረት እግር ፈሪቅ ዱታ ድድ 
ህላል፡ገልዐሎ ድድ ገርሰት፡ እብ 
አንሳት ህዬ ሲሞቲ ምስል ቢሻ 
ወዱታ ምስል ሀዋሻይት እግል 
ልተልሀያቱ።

ቮሊቦል ውላድ ዶል እንርኤ 
ህዬ፡ ፈሪቅ ፈንቅል ምስል ፈሪቅ 
ሂላል ወዱታ ድድ ደርማስ ክም 
ልተልሀየ እት ልትአመር፡ እብ 
አዋልድ አንሳት ህዬ ሲሞቲ ምስል 
ህላል፡ዱታ ድድ ገልዐሎ እግል 
ልተልሀየ በርናምጅ ፋግር ክም ህለ 
ለበጽሐተነ ሐብሬ ተአክድ።

     እትለን ለሐልፈያነ ሰነብት 
ለዐለ ትልህያታት ኩረት እግር እዲና 
ሰኒ ወአማን መሰጅዐት ለዋላ ዐለ። እብ 
እንክር ፕሪመርሊግ ህለየ ለልትበሀለ 
ፍረቅ እግል አከዶት ደረጀተን 
ወድያሁ ለዐለየ እበ ዎሮ እንክር ወእበ 
ካልእ ህዬ እት ደውሪ ኩረት እግር 
ስባንያ ፍንጌለ ሕሩያት ፍረቅ እዲናነ 
ላተን በርሰሎና ወርያል ማድሪድ ገብእ 
ለዐለ ናይ መትዐዋት ጅግረ እቡ ናይር 
አስመነ።

ምን ክሉ ለእብ በላዪን እብ ሻሻት 
ተለፍዝዮ ለትዐፈ ትልህያታት ለእት 
ፍንጌ ድቁባም ላቶም ፍረቅ በርሳ 
ወአትሌቲኮ ማድሪድ ለገብአ እት 
ገብእ፡ ትልህየ እንብት ክም አበለት፡ 
መተልህየት በርሰ እግል መተልህየት 
አትሌቲኮ ማድሪድ ኩረት እት እግሮም 
እንዴ ኢትበጽሕ እግል ወክድ ብዞሕ 
ጻብጣመ ሰበት ዐለው እብ ትሉሉይ 
አስክ ጎል አትሌቲኮ ማድሪድ ለትጀረበየ 
ድቁባት አግዋል እግል ልግበአ ለቀድረ 
እብ እሙር መተልህያይለ ፈሪቅ ላቱ 
ሜሲ ትጀረበየ።

ምናተ ቦርቴሬ አትሌቲኮ እብ ሜሲ 
ዘልም እቱ ለዐለ ክወር እንዴ አፍሸለ 
ትልህየ ምስል በርሰ እት እንተ ዕርፍ 
ፈግረው።

ሐቆ ዕርፍ በርሰ ምን ገብእ 
ወአትሌቲኮ ጎል እግል ልርከቦ ጀርቦ 
ሰበት ዐለው፡ እት 65 ደቂቀት ምነ 
ትልህየ መተልህየት በርሰ ክምሰለ 
አመሎም ኩረት እት ከብኩበ ሰበት 
መጸው እበ ወለአጀል ቦርቴሌ ላተ 
ዝብጠት ኩረት ለመልክ መልክ 
ኮበሪት እዲነ ላቱ ሜሲ ምስለ ኩረት 
እት ጌሎ ከጥ 18 እንዴ ሐልፈው 
እት አፍ ቦርቴሌ አትሌቲኮ ባጽሓም 
ሰበት ዐለው መሰጅዒን በርሳ ብጣሮም 
ለወዴት ሓድሰት ትከለቀት።

ሜሲ እግለ እብ ድገለቡ እፍዮሕ 
ለዐለ ቦርቴሌ አትሌቲኮ እንዴ ገንሐ 
ኩረት ምን ሾተየ ቦርቴሌ በርሳ ራይም 
ሰበት ዐለ ምንመ ነፍረ እተ እግል ለዐሬ 
እበ ኢቀድረ፡ እብሊ ህዬ እት ሸግዒት 

አትሌቲኮ ሰበት ትወሸቀት፡ እግለ እብ 
ብጣራቶም ጋብኣም ለዐለው መሰጅዐት 
በርሰ ሐሊብ ለአስቴት ሰበት ዐለት 
መውዒታት ፈረሕ ምን ክል ጀፈር 
ትሰምዐ። እምበል እሊመ መሰጅዐት 
ርያል ማድሪድ ክምሰልሁመ አትሌቲኮ 
ለአደንገጸት ጎል ዐለት።

ግረ እሊ ጎል እሊ ሒለት አትሌቲኮ 
ሰበት ትሸለለት ወሒለት በርሰ ሰበት 
ዜደት በርሰ ክል ዶል ምን አፍ ጎል 
አትሌቲኮ እግል ልብጠሮ ኢጀረበው። 
እብሊ ህዬ መተልህየት አትሌቲኮ 
ለበዝሐት ትልህያሆም እት ሳባር 
ወምን ቃኑን ኩረት እግር በረ ላቱ 
ወደዲት ሰበት ትሐጨረት፡ ሐከምለ 
ኩረት ክልዶል ከርት ቢጪ መጭ እት 
ለአብል አምሰ።

እት ኣክር ደቃይቅ ለዐለት ሓለት 
አልባብ መሰጅዒንለ ክልኦትለ ፈሪቅ 
ለአተሀንጦጠለት ዐለት። መተልህየት 
አትሌቲኮ ምን ሸለሎም ወስካቦም 
ለትባልሐው መስሎ ዐለው። መዳፍዐት 
በርሰ እንዴ ተዐደው ምስል ቦርተ 
ለልትዋጅሆ እቱ አውካድ በዝሐ። 
እብሊ ህዬ ኩረት እት ሳሩክ እንዴ 
ትበደለት ዶል ሐቴ እብ ምለዐል ቦርተ 
እት ተሐልፍ ወሐት ሐቴ ዶልመ እት 
እዴ ቦርቴሬ በርሰ እት በርድ ሰበት 
አተላሌት ያረብ ትትመም ለተአተብል 
ሓለት ከለቀት። እግልሚ በርሰ ዎሮት 
ጎል ሌጠ ሰበት ዐለ እግለ ወርያል 
ማድሪድ 4 ጎል እንዴ ሰጀለት ዐውቴሀ 
እክድት ሰበት ዐለት።

ሐከምለ ትልህየ ለ90 ደቂቀት ክም 
አትመመ ናይለ በደ ወክድ 3 ደቂቀት 
ክም ወሰከ እብ እንክር ድገለብ ቦርቴሬ፡ 

መተልህያይ አትሌቲኮ ጌገ ሰበት ወደ 
ደርበት ጀዘእ እግል ማድሪድ ሰበት 
ተሀየበት ናይመር እግል ልዝበጠ ዱሉይ 
እት እንቱ እት ለሐረጋርግ ወቅት ሰበት 
በልዐ መተልህየት አትሌቲኮ ምስለ ጃሪ 
እቶም ለዐለ አከይ ግበእ ሕቡዕ ለዐለ 
ቀሀሮም ሰበት ሃረሰ እቶም፡ እግል 
ልከሙሹ እብ ሰዐይ እንዴ መጸዉ እት 
ኣንፉ ወክድ በጥረው እግሉ ሜሲ እት 
ምግቦም እንዴ አተ ትንፋስ ክም ረክብ 
ወድዩ። እተ ወክድ ለሀይ ሐከም እግል 
ናይመር ከርት ቤጪ ሃይቡ ዐለ፡ እትለ 
ረብሸቶም እት እንቶም ኩረት እት 
92፡30 ሰበት ትዘበጠት ሀደፈ እንዴ 
ኢትዘብጥ ሰበት ተርፈት አክስ ምግብ 
ሜዳን አተጀሀት እብሊ ህዬ ኩረት 
እት ድገለባይ እንክር ምነ ሜዳን  ዶል 
በጽሐት ሐከም ፊስከቱ ሰበት ፌረቀ፡ 
መተልህየት በርሰ ፈርሐቶም እግል 
ልሽርሖ እት መልኮም ላቱ ሜሲ እንዴ 
መጸው እት ልስዑሙ ትረአው።

ግረ እሊ ህዬ መተልህየት በርሰ 
እግለ እለ ትልህየ እለ እግል ልርአው 
ክም ንህብ ሱቁቃም ለአምሰው 

መሰጅዐቶም እንዴ ቀርበዎም አሰናይ 
እለ አርኤኩም ለትብል ሰላም ወደው 
እግሎም።

ርያል ማድሪድመ ነፍሰ እተ ሳዐት 
ለሀ ምስል እስባንዮል ለወደየ ትልህየ 
እብ እሙር መተልህያይለ ፈሪቅ እንዴ 
ትመረሐ ለኣተየን ሰለስ ጎል ወብዕድ 
መተልህያይለ ፈሪቅ ለአምጸዩ ጎል 
እቡ አርበዕ እብ ሐቴ ምንመ ቀልበ፡ 
እት ፍንጌሁ ወፍንጌ በርሰ ለህለ ፈርግ 
ናይ 4 ንቅጠት ሰበት ገብአ፡ በርሰ 
ምንመ ልትቀለብ ሐቴ ንቅጠት እበ 
ሰበት ዘይዱ፡ እገር ሮናልዶ ለዘብጠየን 
አግዋል ዐውል ክም ልስእነ ጋብኣት 
ህለየ።

እሊ እግል ልትመም ሐቴ ትልህየ 
ታርፉ ለህለ ደውሪ ኩረት እግር ስባንየ 
እንዴ ኢተምም በዐለ ካስ ሰበት ተአመረ 
መሰጅዐት በርሰ እግል ሰነት እብ ግዲደ 
ልትከፍከፍ እቶም ለዐለ ቅርሲስ አሮበ 
ለልአትረስዖም ጋብእ ህለ።

ካብቴን ሊቨርፑል ላቱ ስቴቫን ጄራርድ ምስለ እግል 17 ሰነት ለተልሀ 
ምስሉ ፈሪቁ ናይ ደንጎበ ትልህያሁ ምስል ክሪስታል ፓላስ ወደ።

ምናተ በክቱ ሰበት አከ ወታሪክ ሰኒ እግል ልርከብ አምዕሉ ሰበት 
ጸልመተት ህቱ ምንገብእ ወፈሪቁ ለልዐውታሆም አግዋል እግል ልሰጅሎ 
ሰበት ኢቀድረው1-3 እንዴ ትቀለበው ምን ሜዳን ፈግረው።

እብሊ ህዬ፡ እግል ፈሪቁ ምንገብእ ወርሑ እት ለትፈናተ መናሰባት ረክበ 
ለዐለ ስሜት ወጀዋእዝ እንዴ ሐግለ ምን ፈሪቅ ሊቨርፑል እብ ረስሚ ክም 
ፈግረ አትአመረ።

እሊ ወድ 34 ሰነት ላቱ ጄራርድ ሸንጠቱ ምን ዐድ እንግሊዝ እንዴ 
ከምተተ ምስለ እት አሜሪከ ለህለ ፈሪቅ ኢልኤ ጋላክሲ እግል ልተልሄቱ።

ስቴቨን ጄራርድ አምዕል ጸላም ረክበቱ እንድኢኮን፡ ምነ ህለው 
ለልትበሀሎ ከዋክብ መተልህየት ፕሪመርሊግ ክም ዐለ ታሪኩ ለሓኬ፡ ምናተ 
ገንበር ሰበት ሐግለ ምንለ 17 ሰነት ለተልሀ ምስሉ ፈሪቅ ስጋዱ እንዴ 
አድነነ ትሳርሐዩ።

ስቴቨን ጄራርድ 
ሽ’መት ከጃል ትከደነ

ዐማር

እብ

ስሙድ!


